
A Marɩk 

ne gʋlʋs gbãuŋ sɛ'ɛ a Yisa-Masɩya laba-sʋŋa 

yela la wãna 

1 

A Zã õne mi'isɩt nirip kɔ'ɔme la moolʋka yela 

(Matiye 3.1-12; Luk 3.1-18; Zã 1.19-28 11) 

1 Lana ẽne a Yisa-Masɩya õne ẽ Wɩna'am Bii la laba-sʋŋa sɩŋɩt. 
2 La ẽ wʋʋ Wɩna'am nɔrɛ'ɛs ka ba bɔɔn ye a Ezayi ne da sob 

sɛ'ɛmma ye Wɩna'am yel yee: « Bɩsɩma, m ne tʋm so' ka õ deŋe 

fʋ tɔɔn tɩ malɩk sɔrɩ fʋ yela. » 3 So' be mɔɔɩ mɔɔn ne kokot-tɩta'at 

yet yee: « malɩgɩme sɔt sʋŋa gut Zurãanna. Maalɩme sɔ-bugus la 

ka ba ẽ sapɩ tɩs ʋ. » 4 A Zã õne da mi'isɩt nirip kɔ'ɔme la da be ne 

mɔɔɩ ne õ mɔɔn tɩt nirip yee: « Dɛ'ɛme kɔ'ɔm mi'isʋk ka la pa'al 

ye ya basɩ ya tʋʋm-be'et, ka Wɩna'am ne tɩ ya suguru. » 5 Ka 

nirip berʋgʋ yi Zude so'olʋm ne Zeruzalɛm tɩŋɩ ne ba tɩŋ a Zã ni 

ka pelɩgɩ ba pʋʋ yel ʋ ba tʋʋm-be'et niripa zã'asa tɔɔn. Ka a Zã 

mi'isi ba kɔ'ɔme zʋrʋdẽ mɔ'ɔrɩ la. 
6 A Zã da yɛne fu sɛ'ɛne wʋgʋ ne yʋgʋn kõbɩt ka nɔk gbãʋŋ 

sẽbɩrɩŋ lo ʋ sɛɛ, ka õ dɩɩp ẽ nazomnam ne sĩit. 7 Ka õ mɔɔn tɩt 

nirip yee: « Ni-kãne dol mam yã'aŋa ẽne ni-tɩta'at gat mam. 

Mam bʋ zɩmes ne naane sebɩn ʋ tɔɔn yidig ʋ ta'ara wĩise. 8 Mam 

mi'isi ya ne kɔ'ɔme, amaa ni-kãne tɩnna la ne mi'isi ya ne 

Wɩna'am Sɩɩ-Sʋŋ. » 

A Zã ne mi'is a Yisa kɔ'ɔme la yela 

(Matiye 3.13-4.11; Luk 3.21-22; 4.1-13) 

9 Sãŋkãnna la ka a Yisa yi Nazarɛt ne be Galile so'olʋme la 

tɩna, ka a Zã mi'is ʋ zʋrʋdẽ mɔ'ɔrɩ. 10 Õ ne da yit kɔ'ɔme la, õ yẽ 

ka agola yo'o, ka 

Wɩna'am Sɩɩ Sʋŋ 

sigir ʋ zuk wãn 

wʋʋ na'a-dawenna, 
11 ka ba wʋm 

Wɩna'am kokot ne 

yi agola na yel yee: 

« Fʋ ẽne mam bi-

nɔŋɩt ka m sũut 

masɩ fʋ yela. » 

A Sũtãana ne da mak a Yisa la yela 

12 Lɛlɛ wã ka wɩna'am Sɩɩg Sʋŋ ke ka a Yisa tɩŋ mɔɔɩ. 13 Ka õ be 

nina tɩ paa dabɩsʋm pisnaasɩ, ka a Sũtãana tɩn nina makɩr ʋ. Õ 

da bene nina ne mɔɔɩ bʋnkõbɩt, ka malɛknam la'an tɩna sõŋ ʋ. 

A Yisa ne bɔɔl zĩmnɔ'ɔrɩb anaasɩ la yela 

(Matiye 4.12-22; Luk 4.14-15; 5.1-11) 

14 Ba ne da yo' a Zã sãrɩga ni la yã'aŋa, ka a Yisa tɩŋ Galile tɩ 

mɔɔn Wɩna'am laba-sʋŋ tɩt nirip ka yel yee: 15 « Sãŋa paaya. 

Wɩna'am so'olʋm lɛ'ɛlɩ ya na. Tɛkɩme ya sũyã ka sak laba-sʋŋa. 

» 
16 A Yisa ne da dol Galile bẽʋŋa nɔɔrɩ la, õ yẽ zĩmnɔ'ɔrɩb ayi, a 

Simõ ne õ pitu a Ãdere ka ba gbã'at zĩmi ne ba zuluŋ; ka lanna 

da ẽ ba tʋʋma. 
17 Ka õ yelɩ ba 

yee: « Dolɩ ne 

m ka m pa'alɩ 

ya sɔt ka ya ke 

ka nirip dolɩ m 

wʋʋ zĩmnɔ'ɔrɩp 

ne gbã'at zĩmi 

sɛ'ɛmma. » 
18 Ka ba kpelɩm 

basɩ ba zulus la, ka dol ʋ. 19 Ka õ tɩŋ bɛ'ɛla, ka yẽ nirib ayi, bane 

ẽe a Zebede biis a Zak ne õ pitu a Zã ka ba be ãarʋŋe maane ba 

zulus. 20 Ka õ bɔɔlɩ ba, ka ba basɩ ba sãam a Zebede ne õ tʋm-

tʋʋnep ãarʋŋe la, ka dol ʋ. 

A Yisa ne kat sisiruk ka õ yi ka bas bʋraa la yela 

(Luk 4.31-37) 

21 Ka ba paa Kapɛɛna'um tɩŋɩ. Ka Zuɩf dɩm vo'osʋk daat paa, ka 

a Yisa kpẽ' ba pʋ'ʋsʋk dooɩ la ne õ pa'an nirip. 22 Ka õ pa'alʋka 

di'i nirip, boyela õ pa'alʋka da kpɛ'ɛmme, ka kɛ'ɛ wʋʋ 

gbãʋŋmi'iripa ne pa'an sɛ'ɛmmaa. 23 Ka bʋraa da be pʋ'ʋsʋk dooɩ 

la ka sisiruk dol ʋ. Ka õ tãs yee: 24 « A Yisa so'one yi Nazarɛt na 

la, fʋ ba'a bo be ne tɩɩ? Fʋ tɩna ye fʋ sã'ame tɩɩ? Mam mi'i fʋ ne 

ẽ so'. Fʋ ẽne Wɩna'am nit ne ẽ yãɩɩ. » 25 Ka a Yisa tãs sisiruka 

yee: « Kel vuut, ka yi ka bas bʋraa la. » 26 Ka sisiruka miim 

bʋraa la ka õ li wʋʋ kpikpi'it dãanna, ka kaas ne koko-tita'at ka 

naan yi ka bas bʋraa la. 27 Ka la di'i ba zã'asa, ka ba bɔ'ɔsɩt 

taaba yee: « Boo wãnaa? La ẽne pa'alʋk paal ne mɔt pãŋ. Bʋra-

kãŋa tɔ'ɔt tɩt baa ne sisiris ka ba sakɩr ʋ nɔɔt. » 28 Lana keme ka 

Galile so'olʋm zã'asa nirip wʋm a Yisa yela tɔ'ɔtɔ. 

A Yisa ne ke ka nirip berʋgʋ paam laafɩ la yela 

(Matiye 8.14-17; Luk 4.38-41) 

29 Ka õ ne yi Zuɩf dɩm pʋ'ʋsʋk dooɩ la ne õ kpẽ' a Simõ ne a 

Ãdere yiri la, a Zak ne a Zã me da la'an dol ʋ. 30 Ka a Simõ dɛɛm 

bʋpɔk niŋ walɩk halɩ ka õ gbã'a. Tɔ'ɔtɔ ka ba tɔ'ɔs a Yisa õ bã'a 

la yela. 31 Ka õ tɩŋ tɩ gbã'a ʋ nu'uk ka õ dɔɔ zĩ'in. Tɔ'ɔtɔ ka õ niŋ 

walɩgɩta bas ʋ, ka õ dɔɔ sãame ba. 
32 Ka zaam ne tɩ ma'a, ka wɩlɩŋ kpẽ laa, nirip mɔt bã'adnam 

berʋgʋ, ne bane ka sisiris dolɩ ba la tɩɩ a Yisa ni na. 33 Ka tɩŋa 

nirip zã'asa la'as yitta za'a-nɔɔrɩ. 34 Ka a Yisa tɛ'ɛb nirip berʋgʋ 

ne mɔt wɩɩm kõ'ob kõ'ob, ka kat sisiris berʋgʋ yiis. A Yisa bʋ 

sak ka sisiris la yel sɛ'ɛla, boyela ba deŋɩm mi'i ʋ ne ẽ so'. 

A Yisa ne mɔɔl laba-sʋŋ Galile tɩŋɩ la yela 

(Luk 4.42-44) 

35 A Yisa da dɔɔ ka beeʋk nam bʋ yɔ yẽere ne õ yi tɩŋ-pʋʋɩ la 

tɩŋ kʋkpeŋ tɩ pʋ'ʋs Wɩna'am. 36 Ka a Simõ ne õ zɔnam ne yi ɛɛr 

ʋ. 37 Ba ne tɩ yẽ ʋ la, ba yel ʋ yee: « Nirip zã'asa ɛɛr ɩf. » 38 Ka a 

Yisa yelɩ ba yee: « Kelɩ ka tɩ tɩŋ tɩŋ-bane kpɛ'ɛ la ni ka m me tɩ 

mɔɔl laba-sʋŋa nina. La ẽne lanna yela ka m tɩna. » 39 Ka õ tɩŋ 

gilig Galile so'olʋm zã'asa ne õ mɔɔn laba-sʋŋa Zuɩf dɩm pʋ'ʋsʋk 

dotɩ ka kat sisiris yiisit. 

A Yisa ne tɛ'ɛb kʋkomma yela 

(Matiye 8.1-4; Luk 5.12-16) 

40 Ka kʋkom tɩɩ a Yisa ni na ne õ igil sos ʋ yee: « La ya'a ẽ fʋ 

bɔɔrʋm fʋ tõ'o ke ka m yẽ laafɩ ka lebɩg yãɩɩ. » 41 Ka a Yisa zo õ 

nimbãalɩk ka tẽe ʋ 

nu'uk sɩ'ɩs ʋ, ka yel 

yee: « M bɔɔt wela, 

lebɩgɩm yãɩɩ. » 42 Ka õ 

wɩɩma kpelɩm bas ʋ. 

Ka õ niŋgbĩʋŋ lebɩk 

yãɩɩ. 43-44 Ka a Yisa 

kpã'am õ ne pãŋ yee: « 

Mi'i ka fʋ ne yel so' la 

yela. Amaa tɩm tɩ pa'alɩ fʋ meŋ Wɩna'am maanmaalɩp, ka maal 

maan tɩs Wɩna'am wʋʋ a Moyiis ne da zɛ'ɛl sɛ'ɛmma fʋ ne yẽ 

laafɩ la yela. Ka la ne pa'al niripa zã'asa ye fʋ mɔt laafɩ 

nannanna. » Ka ne a Yisa yʋ'ʋn bas ʋ ka õ tɩŋ. 45 Amaa õ ne yi 

la, õ pĩ'ilẽ mɔɔn paalʋ ni. Ka la tii baba zã'asa; lanna yela ka a 

Yisa da bʋ sak kpẽ tɩmes la pʋʋɩ la ya'asa, ka kpelɩm pa' tɩŋ-

kʋkpemes. Ka nirip yi zĩ'is zã'asa tɩn ʋ ni na. 

2 

A Yisa ne ke ka põ'ot dɔɔ la yela 

(Matiye 9.1-8; Luk 5.17-26) 

1 Dabɩsʋm bɛ'ɛla ne gaata, ka a Yisa leb Kapɛɛna'um tɩŋɩ la na. 

Ka ba wʋm ye õ be yiri. 2 Ka nirip berʋgʋ la'as na galis, halɩ ka 

paalʋ kɛ'ɛɩ' ka nirip ne kpẽ' ya'asa, ka za'anɔɔta muk. Ka õ 

pa'ane ba Wɩna'am tɔ'ɔm. 3 Ka nirib anaasɩ ze bʋra-so'one bẽ 

halɩ tɩ põ'olʋm tɩɩ õ ni na. 4 Ka niripa ne zɔ'ɔ la, ka ba kʋn tõ'o 

paa a Yisa ni la yela, ba kɩbɩkɩ võot do-sɛ'ɛne ni ka a Yisa be la 

zuk. Ka sigɩs 

bã'ata ne ʋ 

gbã'asɩta dooka 

pʋʋ dɩgɩl a Yisa 

tɔɔn. 5 Ka a Yisa 

yẽ ba ne tɩs ʋ 

sɩra sɛ'ɛmma, ka 

yel bã'ata yee: « 

M dapaala, fʋ 

yẽ fʋ tʋʋm-be'eta suguru. » 6 Ka gbãʋŋmi'iripa sɛba, bane 

zãmɩsɩt nirip Wɩna'am nɔɔt yelʋka, zĩ'i nina ne ba tẽ'esɩrɩ ba 

sũyã ni yee: 7 « Bo ka bʋra-kãŋa tɔ'ɔt wela sã'am Wɩna'am 

yʋ'ʋree? Anɔ'ɔn ne tõ'o yiis nit tʋʋm-be'et base, ka la ya'a kɛ'ɛ 

Wɩna'am ma'a nee? » 8 Ka a Yisa bãŋ õ sũurɩ saɩ ye ba tẽ'esɩt 

wela, ka yelɩ ba yee: « Bo ka ya tẽ'esɩt welaa? 9 Lane ẽ naana ye 

m yel põ'otaa ? Mam ne naane yel ʋ yee: “Fʋ tʋʋm-be'et yim ka 

basɩ f”, bee m ne naane yel ʋ yee: “dɔɔm ka nɔkɩ fʋ sõŋ tɩŋee”? 
10 Lanna ne ke ka ya bãŋ ye Nisaal Bii la mɔt pãŋ dũniyã-kãŋa 

ni ye õ yiis tʋʋm-be'et bas. Ka ne õ yel põ'ota yee: 11 “Mam yetɩ 

f yee: Dɔɔm nɔkɩ fʋ gbã'asɩta kule.” » 12 Ka põ'ota kpelɩm dɔɔ ne 

õ nɔk ʋ gbã'asɩta gattɩ ba tɔɔn yit. Bʋn-kãŋa di'i ba zã'asa me, 

ka ba do'osɩt Wɩna'am yʋ'ʋt sʋŋa ka ne ba yet yee: « Tɩ nan zɩ' 

yẽ wãnaa. » 

A Yisa ne bee a Leevi yiri la yela 

(Matiye 9.9-13; Luk 5.27-32 ) 

13 Ka a Yisa len tɩŋ Galile bẽʋŋa nɔɔrɩ. Ka nirip berʋgʋ la'as ʋ 

ni na, ka õ pa'ane ba. 14 Ka õ ne gatta, õ yẽ a Alfe dapaala a 

Leevi, ka õ zĩ'i lampo dooɩ. Ka a Yisa yel ʋ yee: « Dɔɔmma dolɩ 

m. » Ka õ dɔɔ dol ʋ. 15 Ka ba paa a Leevi yiri ka a Yisa zĩ'i dɩt, ka 

lampo-dɛ'ɛsɩrɩp ne tʋʋm-be'et dɩm berʋgʋ la'an dɩt ne a Yisa ne 

ʋ yã'aŋdolɩpa, boyela ba berʋgʋ yɩtɩ dol ʋ. 16 Ka gbãʋŋmi'iripa 

ne ẽ Farizẽ dɩmma ne yẽ a Yisa ka õ dɩt ne lampo-dɛ'ɛsɩrɩp ne 

tʋʋm-be'et dɩmma, bɔ'ɔs ʋ yã'aŋdolɩpa yee: « Bo ka õ dɩt ne 

lampo-dɛ'ɛsɩrɩp ne tʋʋm-be'et dɩmmaa? » 17 Ka a Yisa ne wʋm 

wela la, õ yelɩ ba yee: « Bane mɔt laafɩ la bʋ bɔɔt tɛ'ɛbʋk dãana. 

Amaa bane bẽ'eta bɔɔt tɛ'ɛbʋk dãan. Mam bʋ tɩna ye m bɔɔl 

tʋʋm-sʋma dɩma, amaa bane ẽ tʋʋm-be'et dɩmma. » 

Nɔɔt loop pa'alʋk yela 

(Matiye 9.14-17; Luk 5.33-39) 

18 A Zã yã'aŋdolɩp ne Farizẽ dɩm da lotɩ nɔɔt. Ka nirip tɩna 

bɔ'ɔs a Yisa yee: « Bo ka a Zã yã'aŋdolɩp ne Farizẽ dɩm 

yã'aŋdolɩp lot nɔɔt, ka fʋ yã'aŋdolɩpa bʋ lot nɔɔree? » 19 Ka a 

Yisa lebɩs bɔ'ɔsɩ ba yee: « Pɔ'ɔ-paal sɩt zɔnam ne yãŋ lo nɔɔt pɔ'ɔ

-dɩt sãŋa, ka pɔ'ɔ-paal sɩta kpelɩm be ne baa? Ayee. Pɔ'ɔ-paal sɩt 

ya'a kpelɩm be ne ba, ba kʋn tõ'on lot nɔɔree. 20 Sãŋa ne tɩ paa, 

ka nirip ne tɩna yiis pɔ'ɔ-paal sɩta ba ni, sãŋ-kãnna la ka ba ne 

yʋ'ʋn lot nɔɔt. 
21 So' kʋn nɔk pɛɛn-paal lik fu-kʋrʋgo. Õ ya'a ẽŋ wela, pɛɛn-

paal la ne ke ka fu-kʋrʋka ãa gat yɩɩ la. 22 So' kʋn nɔk dã-paal si 

wɔ-kʋrʋgɩ nee. Õ ya'a ẽŋ wela, dã-paal la ya'a kʋm õ ne ke ka 

wɔɔ la tãs, ka dãamma ne wɔɔ la zã'asa sã'am. Amaa la sʋm ye 

ba nɔk dã-paal ne ba si wɔ-paalɩ. » 

Vo'osʋk daata yela 

(Matiye 12.1-8; Luk 6.6-11) 

23 Zuɩf dɩm vo'osʋk daat arakõ ne tɩ paa la, a Yisa da dol ki-

pook sʋʋ gat. Ka bane tɩnna, õ yã'aŋdolɩpa pĩ'il kɔɔt ki la õbɩt. 
24 Ka Farizẽ dɩm bɔ'ɔs ʋ yee: « Bo ka fʋ yã'aŋdolɩpa ẽt lane kis 

vo'osʋk daaree? » 25 Ka a Yisa lebɩs bɔ'ɔsɩ ba yee: « Nam bʋ 

kãrɩm a Daviid ne da ẽŋ sɛ'ɛm dɩɩp ne da kɛɩ ka kom da mɔr ʋ, 

õ ne õ nirɩpaa? 26 Õ da kpẽ' Wɩna'am dooɩ sãŋ-kãne ka a Abiata 

ẽ Wɩna'am maanmaalɩp kpẽemnam tɔɔn dãanna, ka õb Wɩna'am 

dooɩ bodobodo lane bʋ sʋm ye nirip woo õbe, ka ya'a kɛ'ɛ 

Wɩna'am maanmaalnam ma'a nee. Halɩ ka la'a tɩs ni-bane be ne 

õ la me. » 27 Ka a Yisa yelɩ ba yee: « Wɩna'am maal vo'osʋk 

daata ne nisaalɩp yela, ka kɛ'ɛ ye õ maal nisaalɩp ne vo'osʋk 

daata yelaa. 28 Wela yela, Nisaal Bii la ẽ Zurãan ka me so'o 

vo'osʋk daata. » 

3 

A Yisa ne tɛ'ɛb bʋra-nu'ukpiilʋŋa yela 

(Matiye 12.9-14; Luk 6.6-11) 

1 Ka a Yisa leb Zuɩf dɩm pʋ'ʋsʋk dooɩ la. Ka bʋraa be nina, ka 

õ nu'uk kpi'. 2 Ka Farizẽ dɩm ni-sɛbɩne bɔɔt yela ye ba zeel a 

Yisa la bɩsɩr ʋ kɩɩ ye õ ne ma'a bã'ata vo'osʋk daata bee õ kʋn 

ma'a ʋ be. 3 Ka a Yisa yel bʋra-kãne ka õ nu'uk kpi' la yee: « Yim 

tɔɔn na. » 4 Ka ne õ bɔ'ɔs niripa yee: « La ẽ sʋm tɩ zɛlʋka pʋʋɩ ye 

tɩ tʋm tʋʋm-sʋma bee tɩ tʋm tʋʋm-be'et vo'osʋk daataa? Tɩ kʋ 

nirip bee tɩ tɩs yõ-voree? » Ka ba sĩn. 5 Ka õ bɩs niripa gilig ka õ 

sũut dɔɔ. Ka õ ne yẽ ka ba ẽ sũkpɛ'ʋŋ dɩmma, la ke me ka õ 

sũut sã'am. Ka õ yel bʋraa la yee: « Tẽeme fʋ nu'uka. » Ka õ tẽe. 

Ka nu'uka lebɩk sʋŋa wʋʋ nu'uk-kãŋa la. 6 Ka Farizẽ dɩm yi ka 

gbã'a nɔɔt arakõ ne a Erood niripa, ne ba ne naane eŋ sɛ'ɛm kʋ 

a Yisa. 

Nirip berʋgʋ ne la'as Galile bẽʋŋe la yela 

7 Ka a Yisa ne õ yã'aŋdolɩpa yi tɩŋ Galile bẽʋŋe. Ka nirip 

berɩgʋ dol ʋ, sɛba da yime Galile ne Zude, 8 ne Zeruzalɛm ne 

Idume ne Zʋrʋdẽ mɔ'ɔt yã'aŋ ne tɩm-bane kpɛ'ɛ Tɩr ne Sɩdõ ne 

ba tɩ nina na, ba ne da wʋm a Yisa ne tʋm tʋʋm-sɛba la yela, ne 

ba yʋ'ʋn la'as zɔ'ɔ berʋgʋ berʋgʋ. 9 Ka a Yisa yel ʋ yã'aŋdolɩpa 

ye ba tɛ'ɛbɩm ãarʋŋ gur ʋ, ka niripa da tɩ mik ʋʋ. 10 Õ da ma'a 

bã'atnam berʋgʋ, ka sɛba tusɩt taaba bɔɔt ye ba paa sɩ'ɩs ʋ. 11 Ka 

ni-bane ka sisiris dolɩ ba la ya'a yẽ õ, ba litẽ igin õ tɔɔn ka tãsɩt 

yee: « Fʋ ẽne Wɩna'am Bii. » 12 Ka õ kpã'am sisiris la ye, ba mi'i 

ka ba ne ke ka ba bãŋ õ ne ẽ so'. 

A Yisa ne gãŋ õ yã'aŋdolɩp pii ne ayi la yela 

(Matiye 10.1-4; Luk 6.12-16) 

13 Ka a Yisa da tɩŋ zɔɔs baba ka bɔɔl ni-bane ka õ bɔɔta, ka ba 

tɩna. 14 Ka õ gãŋ nirip pii ne ayi ka bɔɔlɩ ba ye õ yã'aŋdolɩp, ka õ 

ne tʋme ba ka ba mɔɔn laba-sʋŋa, 15 ka ne ba mɔt pãŋ kat sisiris 

yiisit. 16 Ba yʋra da ẽe a Simõ õne ka a Yisa pʋr ʋ yʋ'ʋt ye a 

Pɩyɛɛt, 17 ne a Zebede biis a Zak ne õ pitu a Zã, ka õ pʋrɩ ba 

yʋ'ʋt ye a Boanezɛs. La gbĩn ẽne ni-bane wãnne satãsʋk, 18 ne a 

Ãdere ne a Filip ne a Bartelemi ne a Matiye ne a Toma ne Alfe 

bii a Zak, ne a Tade, ne a Simõ so'one zabɩt Zuɩf dɩm yela la, 
19 ne a Zʋdas Iskariɔt so'one ne tɩ pa'al ka ba gbã'a a Yisa la. 

A Yisa ne Bɛlzebul la yela 

(Matiye 12.22-32; Luk 11.14-23) 

20 Ka a Yisa kul. Ka niripa len la'as berʋgʋ. Ka a Yisa ne õ 

yã'aŋdolɩpa bʋ yẽ ya'a ne naane dɩɩ. 21 Ka nirip yel yee: « Õ 

zanne. » Ka a Yisa yidɩm wʋm ka tɩŋ ye ba tɩ gbã'a ʋ. 22 Ka 

gbãʋŋmi'irip-sɛbɩne yi Zeruzalɛm tɩŋ pʋʋɩ tɩna la yel yee: « 

Bɛlzebulɩ dol ʋ, õ ne ẽ sisiris na'apa, õnna tɩ ʋ pãŋ-kãne ka õ 

mɔt kat sisiris yiisita. » 23 Ka a Yisa bɔɔlɩ ba la'as ka bɔ'ɔsɩ ba ne 

sɩɩlɩŋ yee: « A Sũtãana ne ẽŋ wela karɩ a Sũtãanaa? 24 So'olʋm 

arakõ nirip ya'a tulug zabɩd ne taaba, so'olʋm kãnna kʋn yuuge. 
25 Yit arakõ dɩm ya'a zabɩt ne taaba yi-kãŋ ne wã'. 26 Ka a 

Sũtãana ya'a mɔɔt ne õ mẽŋ, õ so'olʋm kʋn yuu ka sã'am 

zã'asaa. 
27 So' kɛɩ ne yãŋ kpẽ' pãŋ dãan yiri tɩ vaa ʋ la'at, ya'a kɛ'ɛ õ 

deŋe lo pãŋ dãanna me digil ka naan vaa ʋ la'ataa. 28 Asɩra ka m 

yetɩ ya ye, Wɩna'am ne yãŋ tɩs nisaal tʋʋm-be'et zã'asa suguru 

baa ne õ ya'a tʋ'ʋt Wɩna'am. 29 Amaa so' ya'a tʋ' Wɩna'am Sɩɩg-

Sʋŋa, õ dãana kʋn paam suguruu. Õ ẽŋɩ tʋʋm-be'et-kãne kɛ'ɛ 

suguruu. » 
30 Ba ne yel yee Sisirugu dol ʋ la yela ka õ yel wela. 

 

A Yisa ma ne õ pitipa yela 

(Matiye 12.46-50; Luk 8.19-21) 

31 Ka Yisa ma ne õ pitip paa na be sãmane ka tʋm bɔɔl ʋ. 32 Ka 

nirip berʋgʋ zĩ'i gilig ʋ. Ka ba yel ʋ yee: « Fʋ ma ne fʋ pitip be 

sãmane ka bɔɔn ne ɩf. » 33 Ka a Yisa bɔ'ɔsɩ ba yee: « Anɔ'ɔn ẽ m 

ma, ka anɔ'ɔnam me ẽe m pitibaa? » 34 Ka ne õ bɩs ni-bane zĩ'i 

gilig ʋ la ka yel yee: « Bama ẽe mam ma ne mam pitip. 35 Ni-

kãne ẽt Wɩna'am bɔɔrʋm, õnna ẽ mam ba'a-bii ne mam tõ ne 

mam ma. » 

4 

Kpaat ne lobɩr ʋ bʋmbʋʋra yela 

(Matiye 13.1-9; Luk 8.4-8) 

1 A Yisa len pĩ'il ne õ pa'an nirip bẽʋŋa nɔɔrɩ. Ka nirip berʋgʋ 

la'as ʋ ni na galɩs ka õ gʋ'ʋŋ ka kpẽ' ãarʋŋe zĩ'i bẽʋŋa pʋʋɩ. Ka 

niripa zã'asa be bẽʋŋa nɔɔrɩ. 2 Ka õ pa'ane ba yela berʋgʋ ne 

sɩɩlɩs. Ka õ pa'alʋka pʋʋɩ õ yelɩ ba yee: 3 « Kelɩgɩme, kpaat sɛ'ɛ 

da be ka tɩŋ ye õ tɩ lob ʋ bʋmbʋʋra. 4 Ka õ ne waanna, bʋmbʋʋt 

sɛbaa li sɔt 

zuk. Ka niis 

tɩna dɩ ba. 5 Ka 

sɛba li zĩ'i-kãne 

ka tɩtãn bʋ 

zɔ'ɔe, la ne ẽ 

tampĩis zuta 

yela. Ka tɩtãn 

ne bʋ zɔ'ɔ la 

yela, ba bullɩ 

tɔ'ɔtɔ. 6 Ka wɩlɩŋa ne do la, nintãŋ tʋʋlʋka keme ka ba zãk. Ka 

bane kɛ'ɛ yã'a la yela ba kpime ne ba kʋrʋg. 7 Ka bʋmbʋʋt sɛba 

li gõ'os sʋʋɩ. Ka gõ'os la dɔɔ ne ba mikɩ ba, ka ba bʋ wol baa 

bɛ'ɛlaa. 8 Ka bʋmbʋʋt sɛba li tãm-sʋŋ zuk, ka bul ne ba dɔɔ, ka 

wol biis. Sɛba wol pitã'-tã'. Sɛba wol pisyɔɔ-yɔɔp. Ka sɛba wol 

kobʋk- kobʋk.» 9 Ka a Yisa yel yee: « Õne mɔt tʋba ne naane 

wʋm õ wʋm. » 

Sɛ'ɛne ke ka a Yisa sɩɩlɩm sɩɩlɩs la 

(Matiye 13.10-17; Luk 8.9-10) 

10 Ka a Yisa ne tɩ yi kʋkpeŋa, bane gilig ʋ la, ne õ yã'aŋdolɩp 

pii ne ayi la, bɔ'ɔs ʋ sɩɩlɩs la võot. 11 Ka õ yelɩ ba yee: « Nam ẽne 

bane wʋm Wɩna'am so'olʋm yelsɔ'ara võot. Amaa bane be yɩŋa 

ne wʋm yela la zã'asa ne sɩɩlɩs me. 12 Ka lana ẽne yee Wɩna'am 

yel yee: 

“Ba ne bɩs, ka kʋ yẽe. 

Ba ne wʋm, ka kʋ bãŋe la gbĩnne, 

ka ba da tɩ lebɩ m ni na, ka m yiisi ba tʋʋm-be'et base.” » 

A Yisa pa'al kpaat sɩɩlɩŋa võot. 

(Mat 13.18-23; Luk 8.11-15) 

13 Ka a Yisa yelɩ ba yee: « Ya bʋ bãŋ sɩɩlɩŋ-kãŋa võree? Ka ya 

yee ya ẽŋ wela bãŋ sɩɩlɩs la zã'asaa võoree? 14 Kpaat-kãne lobɩt 

bʋmbʋʋra la wãn wʋʋ õne mɔɔn Wɩna'am labaata. 15 Bʋmbʋʋt 

sɛba li sɔt kʋkpeŋ. Sɔt kʋkpeŋa wãn wʋʋ ni-bane wʋm labaata, 

ka a Sũtãana tɩ tɔ'ɔtɔ na yiis labaata ba sũyã ni bas. 16 Wela me 

sɛba li tãmpĩis zuk.Tãmpĩis zuta wãn wʋʋ bane wʋm labaata ka 

sak dɛ'ɛ la tɔ'ɔtɔ ne sũmalɩsɩm. 17 Amaa Wɩna'am labaata ne bʋ 

ba yã'a ba sũyã ni la yela, ba mɔdɩgɩtẽ bɛ'ɛla, ka namɩsʋk ne 

mugusʋk ya'a paa ba labaata yela, ba basɩtẽ tɔ'ɔtɔ. 18 Ka sɛba li 

gõ'os sʋʋ. Gõ'os sʋʋ la wãnne bane wʋm labaata, 19 ka dũniyã 

bɔɔrʋm bʋtẽ'et ne araza'as yamleeʋk ne la'at kõ'ob kõ'ob yela 

sẽk labaata, ka la bʋ wol biise. 20 Amaa sɛba li tãm-sʋŋe. Tãm-

sʋŋa wãn wʋʋ bane wʋm labaata, ka sak, ka wol biis. Sɛba wol 

pitã'-tã, sɛba wol pisyɔɔb-yɔɔb, sɛba wol kobʋg-kobʋg. » 

Fɩtɩt sɩɩlɩŋa yela 

(Luk 8.16-18) 

21 Ka a Yisa bɔ'ɔsɩ ba yee: « So' ya'a yõ'o fɩtɩt, õ ne nɔk sɛ'ɛl 

vugul ʋ bee õ ne zɛ'ɛl ʋ garʋk tɩŋɩree? Õ kʋn nɔk ʋ ya'al agolee? 
22 Bala sɛ'ɛne sɔ'ɔ zã'asa ne tɩ nee. Ka sɛ'ɛne ka ba waasɩm, la ne 

tɩ yi na ka ba wʋm. 23 So'one mɔt tʋba ne naane wʋm õ wʋm. » 
24 Ka õ len yelɩ ba yee: « Gu'usɩme ne ya ne wʋm sɛ'ɛl la, bala ne 

bʋn-sɛ'ɛne ka fʋ nɔk mak tɩs niripa, bʋn-kãna me ka Wɩna'am ne 

nɔk mak lebɩsɩ f. Halɩ õ ne mak ka la gãŋ wela. 25 Boyela so'one 

mɔtta, ba ne len pɛ'ɛs ʋ. Ka so'one bʋ mɔtta, baa õ ne mɔt sɛ'ɛl 

bɛ'ɛla la me, ba ne dɛ'ɛ la. » 

Bʋmbʋʋra nɔbɩgɩt sɩɩlɩŋ yela 

26 Ka õ yelɩ ba yee: « Wɩna'am so'olʋm wãnne bʋraa ne bʋt 

bʋmbʋʋra õ pooɩ. 27 Õ ya'a kpẽ' yʋ'ʋŋ gbĩsit bee õ ya'a neyãa, 

yʋ'ʋŋ bee nitɛɛŋaa, bʋmbʋʋra la ne bul yi ka dɔɔ. Ka õ zɩ'ɩ la ne 

ẽŋ sɛ'ɛm sɛ'ɛm. 28 Tɩŋa meŋɩ ket ka vãata deŋɩ busɩt lebɩgɩt 

kɩkã'at ka yʋ'ʋn pirig, ka wol. 29 Ka ki la ya'a bɩ'ɩ, kpaata ne nɔk 

kʋsɩɩ na kɛ' ba, bala bũnup sãŋa paaya. » 

Mutarɩt biilif sɩɩlɩŋa yela 

(Matiye 13.31-3o2,34; Luk 13.18-19) 

30 Ka a Yisa yelɩ ba yee :« Bo ka tɩ ne nɔk mak ne Wɩna'am 

so'olʋm, bee sɩɩlɩŋ bo ka tɩ ne sɩɩlɩm pa'alɩ la? 31 Õ wãn wʋʋ 

sɛ'ɛne ka ba bɔɔn ye mutarɩta biilif me. Õ pɔɔt gat bʋmbʋʋra 

zã'asa ne be dũniyã ni. 32 Amaa ba ya'a bʋt ʋ, õ dɔɔtẽ gat zẽet 

buurɩ zã'asa ka tõot wil-bera. Ka niis ne yãŋ te ba tegɩr ʋ zuk.» 
33 A Yisa da nɔk sɩɩlɩs berʋgʋ ne wãnne bama me, tɔ'ɔt tɩtɩ ba 

ka ba ne yãŋ wʋme la võot wʋʋ ba ne tõ'o sɛ'ɛm. 34 Õ bʋ pa'alɩ 

ba sɛ'ɛl sɛ'ɛla, ka ya'a kɛ'ɛ ne sɩɩlɩs ma'aa nee. Amaa la ẽne õ 

yã'aŋdolɩpa ma'aa ka õ tɔ'ɔsɩt sɩɩlɩs la võot tɩtɩ ba sãkãne ka õ 

yɩtɩ be ne ba õ kõ'okõ. 

A Yisa ne ke ka sabesʋk ma'a la yela 

(Matiye 8.23-27; Luk 8.22-25) 

35 Daarɩnna zaam, ka a Yisa yel ʋ yã'aŋdolɩpa yee: « Kellɩ ka tɩ 

loŋ bẽʋŋa gbɛɛʋk. » 36 Ka õ yã'aŋdolɩpa bas niripa ka tɩŋ tɩ kpẽ 

ãarʋŋ-kãne ka a Yisa deŋɩm bee ʋ pʋʋɩ la, ka ba gaat. Ãarʋŋ 

sɛba me da dolɩ ba. 37 Ka sabesʋk tɩta'at da'at berʋgʋ tɩnna, ka 

kɔ'ɔmma yeŋɩm kpẽ'et ãarʋŋɩ la pɛ'ɛn õ. 38 Ka a Yisa gbã'a 

ãarʋŋa yã'aŋ ne õ 

kʋk ʋ zukʋk gbĩsɩt. 

Ka õ yã'aŋdolɩpa 

nee ʋ ka bɔ'ɔs ʋ 

yee: « Kãrẽnsãama, 

fʋ bʋ yẽ tɩ ne bene 

ye tɩ kpii? La bʋ yet 

ɩf sɛ'ɛlaa. » 39 Ka õ 

nee ka tãs sabesʋka 

ka yel kɔ'ɔwĩis la yee: « Ggã'aneme bãalɩm. » Ka sabesʋka ne 

kɔ'ɔwĩis la kpelɩm gbã'an bãalɩm. 40 Ka õ bɔ'ɔsɩ ba yee: « Bo ka 

ya zot dabɛɛm? Bo ka ya bʋ tɩs mam sɩraa? » 41 Ka dabɛɛm da 

kpẽ' ba halɩ. Ka ba bɔ'ɔs taaba yee: « Bʋra-kãŋa ẽ wela wela, 

halɩ ka sabesʋk ne kɔ'ɔm la'an sakɩrɩ ʋ nɔɔree? » 

5 

A Yisa ne kat sisiris bʋraa ni la yela 

(Matiye 8.28-34; Luk 8.26-39 ) 

1 Ka a Yisa ne õ tʋmtʋmnep paa Zeraza dɩm tɩŋe, Galile bẽʋŋa 

yã'aŋ. 2 Ka a Yisa yi ãarʋŋe la. Ka bʋraa ka sisiris dol ʋ yi yɔɔrɩ 

na tʋ'ʋs ʋ. 3 Õ da vo me yɔɔrɩ. Ka so' da bʋ tõ'o ne yãŋe lo ʋ baa 

ne kut-bãna. 4 Ba da yɩtɩ nɔk bãna lo ʋ nɔba ne õ nu'us. Ka õ yɩtɩ 

kẽs nu'usɩ bãna la ka kẽs kẽs nɔba ni bãna la me bas. So' da kɛɩ 

mɔt pãŋ ne naane yãŋ ʋʋ. 5 Nintɛɛŋ ne yʋ'ʋŋo, õ yɩtɩ gõotẽ yɔɔrɩ 

ne zɔɔsɩ ka pɔ'ɔlʋm ʋ meŋ ne kuga ka kaasɩt kũŋ. 6 Ka õ ne yẽ a 

Yisa ka õ be zãa'ʋ sa la, õ zome tɩ igil ʋ tɔɔn, 7 ka tãs yee: « A 

Yisa, Wɩna'am õne kɛ'ɛ tɩrãanna Biiga, boo be mam ne fʋ sʋʋ 

nee? Ne Wina'am yʋ'ʋt, m belɩme fʋ me, ye fʋ da sãasɩ maa. » 
8 Bala a Yisa da deŋe yel ʋ yee: « Sisiruk be'era yim ka bas bʋraa 

la. » Lanna ke ka bʋraa 

la yel wela la. 9 Ka a 

Yisa bɔ'ɔs ʋ yee: « Fʋ 

yʋ'ʋree? » Ka bʋraa la 

lebɩs yee: « Mam yʋʋrɩ 

bɔɔn Leziõ, la võot ẽ 

yee berʋgʋ, tɩ ne zɔ'ɔ la 

yela. » 10 Ka õ belɩme a Yisa ye õ da kat sisirɩs yiis Zeraza tɩŋe 

laa. 
11 Kukutnam berʋgʋ daa be zɔɔ la baba ne ba õbɩt. 12 Ka sisiris 

la belɩm yee: « Ke ka tɩ tɩŋ tɩ kpẽ' kukutnamme la. » 13 Ka õ sak 

yee ba tɩŋ tɩ kpẽ' ba ni. Ka sisiris la yi bʋraa la ni tɩ kpẽ' 

kukutnamma, ka ba zã'asa zo zɔɔ la zuka sigi bẽʋŋʋ la ka kɔ'ɔm 

dɩ ba. Kukutnamma da paa tus ayi. 14 Bʋra-bane da gut 

kukutnamba zo tɩŋ tɩŋ pʋʋɩ ne tɩŋ-kpemes tɩ tɔ'ɔs sɛ'ɛne ẽŋa 

zã'asa. Ka nirip tɩŋ ye ba tɩ bɩs bʋn-sɛ'ɛne ẽŋe. 15 Ba ne paa a 

Yisa ni la, ba yẽ ka bʋra-kãne ka sisiris da dol ʋ la zĩ'i nina, ka 

yɛ fut ka õ yam tɛk ẽ sʋŋa. Ka dabɛɛm kpẽ' ba. 16 Ni-bane da be 

nina ka yẽ bʋn-sɛ'ɛne ẽŋ bʋraa la ne kukutnamma tɔ'ɔsɩ ba la ne 

ẽŋ sɛ'ɛmma zã'asa. 17 Ka ba zã'asa yʋ'ʋn belɩm a Yisa ye õ yime 

ba tɩŋe. 18 A Yisa ne da kpẽ'et ãarʋŋe la, bʋra-kãne ka sisiris da 

dol ʋ la, belɩm ʋ yee : « Ke ka m dol ɩf. » 19 Ka a Yisa bʋ sake, ka 

yel ʋ yee: « Kulum, tɩ yelɩ fʋ yi-dɩm ye, Zurãanna zo fʋ 

nimbãalɩk ka malɩgɩ fʋ ka fʋ lebɩg sʋŋã. » 20 Ka bʋraa la leb, ka 

tɩŋ tɩ gilik tɩmes pii la ka ba bɔɔn ye Dekapol la mɔɔn a Yisa ne 

ẽŋ sɛ'ɛl zã'asa tɩ ʋ la. Ka la da di'i ni-bane zã'asa ne da wʋm 

wela la. 

A Zayiris pɔ'ɔyɔɔk ne bʋpɔk so'one bʋ mɔt laafɩ la yela 

(Matɩie 9.18-26; Luk 8.40-56) 

21 Ka a Yisa ne len kpẽ' ãarʋŋa loŋ bẽʋŋa gʋʋta, nirip beregʋ 

da la'as na gilig ʋ. 22 Ka bʋraa arakõ ne ẽ pʋ'ʋsʋk dook 

kpẽemma, ka õ yʋ'ʋt bɔɔne a Zayiris tɩna. Ka õ ne yẽ a Yisa la õ 

igil ʋ tɔɔn, 23 ka belʋm ʋ yee: « M pɔ'ɔyɔɔk bẽ'etẽ bɔɔt kũm, 

tɩmma ka nɔkɩ fʋ nu'us sɩ'ɩs ʋ, ka õ yẽ laafɩ, ne õ tɩlɩg. » 24 Ka a 

Yisa dol ʋ wɛ'ɛ. Ka nirip berʋgʋ dol a Yisa ne ba gilig ʋ ka mikɩr 

ʋ. 25 Ka bʋpɔk so' da be niripa sʋʋ ka lit sɛɛ ka la bʋ gɔ'ɔra halɩ 

yʋʋm pii ne ayi. 26 Õ da yẽ namɩsʋk berʋgʋ tɩɩma dɩm ni, halɩ 

ka sã'am õ ne mɔt sɛ'ɛl zã'asa ka bʋ yẽ yolɩsɩgo. Ka bã'a la 

kpelɩm pɛ'ɛsɩt. 27 Bʋpɔka ne da tɩ wʋm a Yisa yela la, õ da tɩŋ ʋ 

ni ka nirip galis halɩ ka õ sɔɔs ye õ paa a Yisa yã'aŋ ne õ sɩ'ɩs ʋ 

fuuk. 28 Ka yetɩ ʋ sũurɩ yee: « Baa m ya'a sɩ'ɩs ʋ fuuka, m ne yẽ 

laafɩ. » 29 Õ ne sɩ'ɩs ʋ fuuka , ka zɩɩmma kpelɩm gɔ'ɔ. Ka õ bãŋ ʋ 

nigbĩna ni ye wɩɩmma bas ʋ, 

ka õ yẽ laafɩ. 30 Nina bala ka 

a Yisa bãŋ ye pãŋ yi ʋ ni, ka 

gɛ'ɛ bɩs niripa gilig, ka bɔ'ɔs 

yee: « Anɔ'ɔn sɩ'ɩsɩ m fuugoo? 

» 31 Ka õ yã'aŋdolɩpa lebɩs ʋ 

yee: « Fʋ ne yẽ ka nirip 

berʋgʋ mik fʋ wãna la, ka fʋ bɔ'ɔsɩt ye, anɔ'ɔn sɩ'ɩs fʋʋ? » 32 Ka a 

Yisa bɩs gilig ye õ bãŋ so'one ẽŋ wela la. 33 Amaa bʋpɔka ne 

deŋem mi'i sɛ'ɛne ẽŋ ʋ la, õ tɩme na kɩrɩt ne dabɛɛm ka igil a 

Yisa tɔɔn tɔ'ɔs ʋ sɩra zã'asa. 34 Ka a Yisa yel ʋ yee: « Bʋpɔ'ɔkaa, 

fʋ ne tɩs mam sɩra la yela fʋ yẽ laafɩ. Kulum ne sũma'asɩm, ka 

mɔt nimma'asɩm.» 
35 Ka õ ne nan be nina tɔ'ɔta, nirip yi a Zayiris õ ne ẽ Zuɩf dɩm 

pʋ'ʋsʋk dook kpẽema yiri na yel ʋ yee: « Fʋ pɔ'ɔyɔɔka kpiya. Bo 

ka fʋ ke ka kãrẽnsãamma len namesɩt tɩnnaa? » 36 Ka a Yisa bʋ 

kelɩsɩ ba ne yet sɛ'ɛl laa, ka yel Zuɩf dɩm pʋ'ʋsʋk dook kpẽema 

yee: « Da zo dabɛɛm, tɩsɩm sɩra ma'aa. » 37 Ka ne a Yisa da bʋ ke 

ka so' dol ʋʋ, ka ya'a kɛ'ɛ a Pɩyɛɛt ne a Zak ne a Zã õne ẽe a Zak 

pitu laa. 38 Ka ba ne paa Zuɩf dɩm pʋ'ʋsʋk dook kpẽema yiri la, õ 

yẽ ka nirip berʋgʋ la'as vuut ka kaasɩt, ka fabɩn halɩ. 39 Ka õ 

kpẽ', ka yelɩ ba yee: « Boo so'o ka ya vuut ka kaasɩt welaa? 

Bʋpũŋa bʋ kpii, õ gbĩsɩtẽ. » 40 Ka ba la'ar ʋ. Ka õ yiis niripa 

zã'asa, ka dol bii la ba' ne õ ma ne õ yã'aŋdolɩb atã' la kpẽ' 

bʋpũŋa ne be zĩ'i-sɛ'ɛ la. 41 Ka õ gbã'a bii la nu'uk ka yel ʋ yee: « 

Talita kumi. » La 

gbĩn ẽne yee: « 

Bʋpũŋ-bila, mam 

yet ɩf ye, dɔɔm. » 
42 Ka õ kpelɩm dɔɔ 

tɩn. Õ da mɔrɩ yʋʋm 

pii ne ayi. Ka la di'i 

ba halɩ berʋgʋ. 
43 Amaa a Yisa da 

kpã'ame ba ye, ba mi'i ka ba ne yel so', ka yel yee: « Tɩsɩme bii 

la dɩɩp ka õ dɩ. » 

6 

Ba zã'as a Yisa Nazarɛt tɩŋe 

1 A Yisa da bas tɩŋ-kãnna ka leb Nazarɛt õ meŋ tɩŋe. Ka õ 

yã'aŋdolɩpa dol ʋ. 2 Ka Zuɩf dɩm vo'osuk daat ka õ kpẽ' ba 

pʋ'ʋsʋk dooɩ sɩŋ pa'alʋk. Ka la di'i ni-bane wʋm ʋ pa'alʋka 

zã'asa. Ka ba bɔ'ɔsɩt taaba yee: « Bʋra-kãŋa yẽ pa'alʋk-kãŋa 

yaanee? Ka õ ẽŋ wela yẽ yam-kãŋaa? Ka õ ẽŋ wela tʋm tʋʋm-

yãlɩma-bamaa? 3 Õ kɛ'ɛ dakpɛ'ɛraa? Õ kɛ'ɛ a Maarɩ biigaa, ka a 

Zak ne a Zooz ne a Zud ne a Sɩmõ ẽe õ pitibaa? Ka õ tãp bʋ be 

ne tɩ kpelaa? » Ka ba bʋ tɩs ʋ sɩraa. 4 Ka a Yisa yelɩ ba yee: « Zĩ'i

-kane zã'asa ka Wɩna'am nɔrɛ'ɛs tɩŋ, ba na'asɩt ʋ, ka tʋgʋn bʋ 

na'asɩt ʋ, õ meŋ tɩŋe la'an ne õ yiri ne õ buuri nii. » 5 Õ da bʋ 

yãŋ tʋm tʋʋm-yãlɩma ninaa, ya'a kɛ'ɛ bã'adnam bɛ'ɛla ka õ da 

nɔk ʋ nu'uk pa'alɩ ba zut, ka ba yẽ laafɩ laa. 6 Ba ne da bʋ tɩ ʋ 

sɩra la yela, la da di'i ʋ me halɩ. Ka a Yisa gʋ'ʋ ka tɩŋ tɩŋ-

kʋkpemes bane kpɛ'ɛ Nazarɛta ne õ tɩ pa'an nirip. 

A Yisa ne tʋm ʋ yã'aŋdolɩp pii ne ayi la yela 

(Matiye 10.5-15; Luuk 9.1-6) 

7 Õ da bɔɔl ʋ tʋmtʋmnep pii ne ayi la na la'as, ka tʋme ba ayi-

yi, ka tɩ ba pãŋ ka ba ne kat sisiris. 8 Õ da yelɩ ba yee: « Da mɔrɩ 

dɩɩb bee tãmpɔk bee ligiri bee sɛ'ɛl sɛ'ɛla, ka ya'a kɛ'ɛ dasaat 

maa nee. 9 Pirime ta'ara ka yɛ fuuk arakõ maaa. » 10 Ka õ len 

yelɩ ba yee: « Ya ya'a paa tɩŋ-sɛ'ɛ ka ba dɛ'ɛ ya ba yiri, ya be 

nina ka yʋ'ʋn tɩ yi. 11 Zĩ'i-kane zã'asa ka nirip bʋ dɛ'ɛ yaa, bee 

kelɩsɩ ya pã'are, ya yim ka kpa'asɩ ya nɔba tɩtãn bas nina. Lanna 

ne pa'alɩ ba ye ba bʋ ẽŋ sʋm. » 12 Ka yã'aŋdolɩpa yi ne ba tɩŋ tɩ 

pa'an nirip ye ba basɩme ba ẽtʋk-be'eta. 13 Ka kat sisiris berʋgʋ 

yiis ka ẽt kpaam bɛ'ɛla sõot bã'adnam berʋgʋ zut, ka ba yẽt 

laafɩ. 

A Zã so'one mi'isɩt nirip kɔ'ɔme la kũm yela 

(Matiye 14.1-12; Luk 9.7-9 ) 

14 A Yisa labaata da saa tɩŋ-kãŋ zã'asa. Ka na'ab a Herod wʋme 

la. Ka sɛba yel yee: « A Zã so'one da mi'isɩt nirip kɔ'ɔme la vo'o. 

Lanna ke ka pãŋ-tʋʋm-bama me tʋm ʋ ni. » 15 Ka sɛba yee: « La 

ẽne Wɩna'am nɔrɛ'ɛs a Eli leppã. » Ka sɛba yee: « Õ ẽne Wɩna'am 

nɔrɛ'ɛs wʋʋ Wɩna'am nɔdɛ'ɛsɩrɩp-bane da be kʋrʋme sa la. » 
16 Na'ab a Erood da wʋm wela, ka yel yee: « Õ ẽne a Zã, so'one 

ka mam da W'i ʋ zuka vo'o na. » 17-18 Bʋn-sɛ'ɛne ke ka na'apa da 

kʋʋ a Zã la ẽne wãna. A Erood da dɩme õ pitu a Filip pɔ'a, ka õ 

yʋʋt bɔɔn a Erodiyaad. Ka a Zã yel ʋ yee: « La kɛ'ɛ sʋm ka fʋ dɩ 

fʋ pitu pɔ'a. » Lanna ke ka a Erood tʋm nirip ka ba gbã'a a Zã 

lo, ka yo' ʋ sãrɩga ni. 19 Ka a Erodiyaad sũut dɔɔ ne a Zã, ka õ 

bɔɔt ye õ kʋ ʋ ka gʋ'ʋŋ. 20 Bala a Erood da zot a Zã me, boyela õ 

da mi'i ye õ ẽne pʋpɛɛlɩm dãan ka me ẽ sɩra dãan, lanna yela ka 

õ da gur ʋ ye sɛ'ɛl da ẽŋ ʋʋ. Õ ya'a da kelɩsɩr ʋ pã'at, la namesɩr 

ʋ me. Baa ne wela me, õ da kpelɩm kelɩsɩr ʋ pa'at ne sũmasɩm. 
21 Daat arakõ ka Erodiyaad yẽ sɔt ne naane kʋ a Zã. La da ẽne a 

Erood dɔ'ɔm tẽet daat, ka õ maal dɛ'ɛma ka bɔɔl tɩŋa na'anames 

ne sodas kpẽemnam ne Galile ni-bera. 22 Ka a Erodiyaad bʋpũŋ 

da kpẽ' sʋʋɩ wɔ', ka a Erood ne sãamma sũut mas. Ka na'apa yel 

bʋpũŋa yee: « Sosɩm mam fʋ ne bɔɔt sɛ'ɛl ka m tɩ fʋ. » 23 Ka po 

zɛ'ɛl yee: « M ne tɩ fʋʋ fʋ ne bɔɔt sɛ'ɛl zã'asa baa la ya'a ẽne m 

so'olɩmma pʋsʋka. » 24 Ka bʋpũŋa yi ne õ tɩ bɔ'ɔs ʋ ma yee: « M 

yel ʋ ne m dɛ'ɛ boo? » Ka õ ma lebɩs yee: « Yelɩm ye fʋ bɔɔtẽ a 

Zã so'one mi'isɩt nirip kɔ'ɔme la zuk. » 25 Ka bʋpũŋa kpẽ' tɔ'ɔtɔ tɩ 

yel na'apa yee: « Mam bɔɔt ye fʋ nɔkɩ a Zã so'one mi'isɩt nirip 

kɔ'ɔme la zuk ĩŋ laaɩ na tɩ m nannanna. » 26 Ka na'apa sũut 

sã'am halɩ, ka õ ne po niribɩ la yela, õ bʋ bɔɔt ye õ moŋ ʋʋ. 
27 Ka õ kpelɩm tʋm sodaa ye õ tɩŋ tɩ W'i a Zã zugu mɔttã. Ka õ yi 

tɩŋ sãrɩga ni tɩ W'i a Zã zuk, 28 ĩŋ laaɩ mɔt na tɩ bʋpũŋa, ka õ mɔt 

tɩ tɩ ʋ ma. 29 Ka a Zã yã'aŋdolɩpa wʋm, ka tɩŋ tɩ nɔk ʋ kũmma tɩ 

mum. 

A Yisa dɩɩs nirip berʋgʋ 

(Matiye 14.13-21; Luk 9.10-17; Zã 6.1-14) 

30 Ka a Yisa yã'aŋdolɩpa lebɩ na la'as taaba õ ni, ka tɔ'ɔs ʋʋ ba 

ne daa ẽŋ sɛ'ɛl ka daa zãmes sɛ'ɛl zã'asa. 31 Ka nirip berʋgʋ me 

be nina, ka sɛba tɩnna, ka sɛba lebɩt. Lanna ke ka a Yisa ne õ 

yã'aŋdolɩpa bʋ yẽ ya'a dɩɩ. Ka õ yelɩ ba yee: « kelɩ ka tɩ yi paalʋ 

ne tɩ tɩŋ zĩ'i-kãne ka nirip kɛɩ ka ya vo'os bɛ'ɛla. » 32 Ka bam 

maaa yi kpẽ' ãarʋŋe tɩŋ zĩ'i-kãne ka nirip kɛɩ. 33 Nirip berʋgʋ 

daa yẽ bane yit, ka bãŋe ba ne ẽ ni-sɛba, ka yi tɩŋ-kãnna zã'asa 

tɩŋ tɔ'ɔtɔ ne nɔba deŋ a Yisa ne õ yã'aŋdolɩpa paa ba ne wɛ'ɛ 

wɛŋsɛ'ɛ la. 34 Ka a Yisa paa ne õ yi ãarʋŋe la, ka yẽ nirip berʋgʋ 

ka ba wãnne pe'-bane bʋ mɔt pekɩma. Ka õ zo ba nimbõ'ʋk, ka 

pa'alɩ ba sɛ'ɛlnam berʋgʋ. 35 La ne tɩ tɩna sobɩta, õ yã'aŋdolɩpa 

tɩŋ tɩ yel ʋ yee: « Kpela ẽne mɔɔɩ, ka la me sobɩt, 36 kel ka niripa 

tɩŋ tɩŋ pʋʋɩ ne ya'-bane be yamma la tɩ da' dɩɩp dɩ. » 37 Ka õ 

lebɩsɩ ba yee: « Nam meŋ tɩme ba dɩɩp ka ba dɩ. » Ka ba lebɩs 

bɔ'ɔs yee: « Tɩ tɩŋ tɩ da' bodobodo Deniye* kobus ayi mɔtã tɩ ba 

ka ba õb bee? » 38 Ka a Yisa len bɔ'ɔsɩ ba yee: « Ya mɔt 

bodobodo alɛɛ? Tɩme tɩ bɩse. » Ka ba tɩŋ tɩ bɩs, ka yee: « 

Bodobodo anu ne zĩmi ayi be.» 39 Ka a Yisa yʋ'ʋn yel ʋ 

yã'aŋdolɩpa ye ba ke ka niripa zĩ'in mɔ-maasa la zuk gbila gbila. 
40 Sɛba da zĩ'in 

kobʋk kobʋk ka 

sɛba zĩ'in piisnu-nu. 
41 Ka a Yisa nɔk 

bodobodo anu la 

ne zĩmi ayi la 

gorʋg bɩs agola ka 

pʋ'ʋs Wɩna'am 

barɩka, ka gbẽ'ɛs 

bodobodo la tɩ ʋ 

yã'aŋdolɩpa ye ba tot niripa, ka nɔk zĩmi ayi la gbẽ'ɛs torɩ ba 

zã'asa. 42 Ka ba zã'asa õb tɩge. 43 Ka õ yã'aŋdolɩpa vaa bodobodo 

ne zĩmi sɛ'ɛne kpelɩmma pɛ'ɛl tɩ'ɩt pii ne ayi. 44 Bʋraas la ne da 

õb bodoboro la da ẽne tusa anu. 

A Yisa ne tɩn kɔ'ɔm zuka yela 

(Matiye 14.22-33; Zã 6.15-21) 

45 Lanna yã'aŋ ka a Yisa ke ka õ yã'aŋdolɩpa kpẽ' ãarʋŋ deŋ ʋ 

tɔɔn loŋ bẽʋŋa tɩŋ Bɛtsayida. Ka õ kpelɩm ye õ ke'es niripa ka 

ba kule. 46 Õ ne ke'esɩ ba ka ba kul naa la, õ do me zɔɔ zuk ye ʋ 

tɩ pʋ'ʋs Wɩna'am. 47 Ka zaam tɩ ma'a ka ãarʋŋa be bẽʋŋ-tɩta'ata 

sʋʋɩ. Ka a Yisa be gʋʋta õ kõ'o kõ', 48 ka yẽ ka sabesʋk da'at 

berʋgʋ, ka õ yã'aŋdolɩpa bʋ yãŋɩt gaat ãarʋŋaa. Ka beeok tɩ yɔ' 

yẽet, ka õ tɩn nɔba kɔ'ɔmma zuk wɛ'ɛ paarɩ ba ni bɔɔt ye ʋ gãŋɩ 

ba gaat. 49 Ka õ yã'aŋdolɩpa yẽ ʋ ne tɩn kɔ'ɔmma zuka, ka tẽ'es 

ye la ẽne kpi'im, ka 

kaasɩt kũŋ. 50 Bala 

ba zã'asa yẽ ʋ ka 

dabɛɛm kpẽ ba 

berʋgʋ. Tɔ'ɔtɔ ka õ 

yelɩ ba yee: « Mɔrɩ 

sũkpɛʋŋ ka la ẽne 

mam. Da zoɩ 

dabɛɛm! » 51 Ka kpẽ' 

ãarʋŋa pʋʋ ka sabesʋka gɔ'ɔ. Ka la di'i ba berʋgʋ. 52 Boyela ba 

sũyã ne digilɩmma keme ka ba bʋ yãŋ bãŋ bodobodo la tʋʋm-

yãlɩma la võore. 

A Yisa ne ke ka nirip paam laafɩ Zenezarɛt tɩŋɩ la yela 

(Matiye 14.34-36) 

53 Ka ba loŋ mɔ'ɔta ne ba paa Zenezarɛt tɩŋe ka lo ãarʋŋa zɛ'ɛl. 
54 Ba ne da kpelɩm yi ãarʋŋe la, ka nirip bãŋ a Yisa tolɩbɩ, 55 ka 

ne ba tɩŋe tɔ'ɔtɔ gilig tɩŋa zã'asa ze bã'adnam ne gbã'a bã'asa zut 

tat tɩŋe ba ne wʋm ye a Yisa be zĩ'i-sɛ'ɛ la zã'asa. 56 Ka a Yisa 

ya'a da tɩŋ zĩ'i sɛ'ɛ zã'asa, tɩŋ-kʋkpeŋ bee tɩŋ pʋʋɩ, ba zeetẽ 

bã'atnam tɩn wɛʋŋ-sɛ'ɛne ka niripa yɩtɩ la'asɩta ne ba tɩ gbã'alɩ 

ba, ka belɩm ʋ ye õ ke ka bã'atnamma sɩ'ɩs ʋ fuuka nɔɔt. Ka 

bane zã'asa ne da yãŋ sɩ'ɩs ʋ fuuk nɔɔta yẽt laafɩ. 

7 

Yaanam malɩma ne sɛ'ɛne ket ka nit lebɩg dã'at dãana yela 

(Mat 15. 1-9) 

1 Farizẽ dɩm ne gbãʋŋmi'irip-sɛbɩne yi Zeruzalɛm na la da la'as 

na gilig a Yisa, 2 ka yẽ ka õ yã'aŋdolɩp-sɛba dɩt dɩɩb ne nu'us ne 

kɛ'ɛ sʋm, boyela ba bʋ pɛɛ ba nu'us wʋʋ Farizẽ dɩm ne yɩtɩ pɛɛ 

sɛ'ɛm ka naan dɩ laa. 3 Farizẽ dɩm ne Zuɩf dɩm zã'asa bʋ dɩt dɩɩb, 

ka bʋ pɛɛ ba nu'us wʋʋ ba yaanam malɩma la ne pa'an 

sɛ'ɛmmaa. 4 Baa ba ya'a yi da'aɩ kule, ba bʋ dɩt dɩɩbo ka ya'a kɛ'ɛ 

ba pɛɛme ba nu'use wʋʋ malɩma la ne yet sɛ'ɛmmaa. Ba len 

mɔrɩ malʋŋ-sɛba pɛɛrɩ ba wãma ne ba yoya ne ba kut dʋgʋt. 
5 Ka Farizẽ dɩm ne gbãʋŋmi'iripa bɔ'ɔs a Yisa yee: « Bo ka fʋ 

yã'aŋdolɩpa bʋ dolɩ tɩ yaanam malɩma laa, ka dɩt ne nu'us ne 

kɛ'ɛ sʋm? » 6 Ka a Yisa lebɩsɩ ba yee: « A Ezayi ne da dɛ'ɛ 

Wɩna'am tɔ'ɔm tɩs niripa, la ẽ sɩra ye nam zãmdɩmma yela ẽ 

wʋʋ Wɩna'am ne yel sɛ'ɛmma yee: 

“Ni-bama na'asɩt mam ne ba nogbãna tɔ'ɔm 

ka ba sũyã zãa ne mam. 
7 Ba ne ye ba na'asɩt mamma la ẽne neem; 

boyela ba pa'alʋka ẽne nisaalɩp bʋn.” 
8 Ya nɔk Wɩna'am nɔɔt-zɛlʋka bas ka dol nisaalɩp malɩma. » 

9 Ka a Yisa len yelɩ ba yee: « Ya zã'as Wɩna'am nɔɔt-zɛlʋka ka 

tʋgʋn sakɩt dolɩ ya meŋ malɩma. 10 A Moyiis da gʋlʋs yee, 

Wɩna'am yel yee: “ Na'asɩme fʋ ba' ne fʋ ma.” Ka len yel yee : “ 

So' ya'a tʋ ʋ ba' bee õ ma, see ba kʋ ʋ.” 11 Ka ya'a ẽ namma, 

nam pa'an yee: “ So' ya'a yel ʋ ba' bee ʋ ma ye bʋn-sɛ'ɛne ka 

mɔt ye sõŋɩ fʋ la ẽne kɔɔbã” (la gbĩn ẽne yee Wɩna'am bʋn), 
12 la kɛ'ɛ tɩlaɩ ye õ ẽŋ sɛ'ɛl sõŋ ʋ ba' ne õ ma ya'asa. 13 Ne'e ke ka 

ya dolɩ ya meŋ malɩma ka bɩs Wɩna'am nɔɔt-zɛlʋka ka la ẽ 

neem. Ya ẽt sɛ'ɛlnam berʋgʋ ne wãn wela. » 

 

Lanne ket ka nit lebɩgɩt dã'at dãana yela 

(Matiye 15.10-20) 

14 Ka a Yisa bɔɔl niripa ya'as, ka yelɩ ba yee: « kelesɩme mam 

sʋŋã, ka gbã'a la gbĩn. 15 Sɛ'ɛl kɛɩ kpẽ'et nisaal pʋʋɩ ket ka õ ẽ 

dã'at dãana. Amaa sɛ'ɛne yit nisaal sũuri na la ket ka õ ẽ dã'at 

dãan. [ 16 So'one wʋm tɔ'ɔ-kãŋã õ kelɩsɩm sʋŋã.] » 17 Ka õ yi 

niripa sʋʋ kpẽ' yiri. Ka õ yã'aŋdolɩp bɔ'ɔs ʋ sɩɩlɩŋa gbĩn. 18 Ka õ 

lebɩs bɔ'ɔsɩ ba yee: « Nam me yam bʋ likee? Ya zɩ'ɩ ye sɛ'ɛl kɛɩ 

kpẽ'ɛt nisaal pʋʋɩ sɩt ket ka õ ẽ dã'at dãana. 19 La ne kpẽ' ʋ pʋʋɩ 

ka yi ʋ niŋgbĩna ni ka lee kʋn kpẽ' ʋ sũurinee. » (Õ ne yel wela 

la pa'an ye dɩɩp bʋ ket ka so'o lebɩgɩt dã'at dãana, nisaal tõ'on dɩ 

dɩɩb buuri zã'asa.) 20 Ka õ yel yee: « La ẽne sɛ'ɛne yit nisaal ni na 

la ket ka õ ẽ dã'at dãan. 21 Bʋn-be'et bama zã'asa yitɩ nisaal 

sũuri na: Yalɩm-tʋʋma ne na'ayĩim ne nikʋʋt ne 22 pɔ'ɔsãʋŋ ne ni

-tʋ'ʋt ne bʋmbugusʋm ne bibɛ'ɛlɩm ne da'alɩm ne fʋfu'um ne 

yʋ'ʋsãʋŋ ne tɩta'alɩm ne zu-lebin- tʋʋma. 23 Bʋm-be'et-bama 

zã'asa yitẽ nisaal sũuri na, ka ket ka õ lebɩgɩt dã'at dãan. » 

Bʋpɔka-kãne kɛ'ɛ Zuɩf nita tɩs sɩra yela 

(Matiye 15.21-28) 

24 Ka a Yisa yi bal-kãnna tɩŋ paa Tɩr tɩŋe, ka kpẽ' yiri, ka bʋ 

bɔɔt ye so' bãŋ ye õ be ninaa. Amaa, õ daa kʋn yãŋ sɔ'ɔ ʋ meŋa. 
25 Bʋpɔk so' da be nina mɔr ʋ bʋpũŋ ka sisiruk dol ʋ. Ka õ wʋm 

a Yisa yela, ka tɩŋ tɩ igil ʋ tɔɔn. 26 Ka belɩm a Yisa ye õ karɩm 

sisiruka yiis ʋ bii la ni. Bʋpɔka da ẽne Gɛrɛk dɩm buuri ka ba 

dɔ'ɔ ʋ Fenisi tɩŋ ne be Siiri 

so'olʋme. 27 Ka a Yisa lebɩs ʋ 

yee: « La bʋ nat ye ba nɔk biis 

dɩɩp tɩ baase, asee biis la deŋɩ 

dɩ tige. » 28 Ka bʋpɔka lebɩs ʋ 

yee: « Sɩra, m Zurãana, ba-

bane bee ba naap tɔɔnna dɩtẽ 

dɩzõra-bane ka biis la dɩt ka 

la ka'asɩta. » 29 Ka a Yisa yel ʋ yee: « Fʋ ne lebɩs sɛ'ɛmma yela, 

kulum, ka sisiruka basɩ fʋ bii la. » 30 Ka bʋpɔka lep kul paa yẽ 

ka õ bii la gbã'a ka sisiruka sɩt yi ka bas ʋ. 

A Yisa ne ke ka bʋraa ne ẽ tʋbkpɩra ne gɩka len wʋm ka 

pa'ata yela 

31 Ka a Yisa bas Tɩr tɩŋa ka dol yi Sɩdõ ne tɩmes pii la ka ba 

bɔɔn ye Dekapola, len lep paa Galile mɔ'ɔrɩ. 32 Ka ba mɔt bʋraa 

tɩɩ ʋ ni na ka õ ẽ tʋbkpɩra ka len ẽ gɩk. Ka ba belɩm a Yisa ye õ 

nɔk ʋ nu'uk pa'al ʋ zuk. 33 Ka a Yisa mɔt ʋ yi kʋkpeŋ ka nɔk ʋ 

nu'ubibis tʋm ʋ tʋba ni, ka tʋbɩs nintõot ĩŋ ʋ nu'uɩ, ka nɔk sɩ'ɩs 

bʋraa la zɩlɩm, 34 ka bɩs agola, ne õ sĩ'im, ka yel bʋraa la yee: « 

E\ata. » (La gbĩn ẽne yee: yo'om.) 35 Tɔ'ɔtɔ ka õ tʋba la yo'o, ka 

õ zɩlɩmma me lak, ka õ tɔ'ɔt sʋŋa. 36 Ka a Yisa yel niripa ye ba 

da ke ka so' bãŋe la yelaa. Õ ne da yel ye ba da yel so' la yela 

la, niripa zã'asme ka mɔɔne la. 37 Ka la di'i ba halɩ ka ba yee: « Õ 

ẽt sɛ'ɛl woo sʋm, ka la'an ket ka tʋbkpɩra wʋm ka gɩgɩs tɔ'ɔt. » 

8 

A Yisa ne dɩɩs nirip tusa anaasɩ la yela 

(Matiye 15.32-39 ) 

1 Daat-sɛ'ɛt ya'as ka nirip berʋgʋ len tɩna la'as a Yisa ni. Ka 

dɩɩp da kɛɩ ka ba ne dɩɩ. Ka a Yisa bɔɔl ʋ yã'aŋdolɩpa, ka yelɩ ba 

yee: 2 « Niripa wãna la mɔt mam nimbõ'ʋk boyela la paa daba 

atã' ka ba be ne m ka bʋ yẽ sɛ'ɛl dɩɩ. 3 Ba sɛba yime tɩŋ zãaʋ na, 

mam ya'a basɩ ba ka ba kul ka bʋ dɩɩ, ba ne tɩ vip kom sɔt. » 
4 Ka õ yã'aŋdolɩpa bɔ'ɔs ʋ yee: « Tɩ ye tɩ yẽ dɩɩp yaane tɩs ni-

bama zã'asa mɔɔɩ kpelaa ka ba dɩ tɩgee? » 5 Ka õ lebɩs bɔ'ɔsɩ ba 

yee: « Ya mɔt bodobodo alɛɛ? » Ka ba lebɩs yee: « Ayɔpoɩ. » 6 Ka 

õ yel niripa ye ba zĩ'inim tɩŋe. Ka ne õ nɔk bodobodo ayɔpoɩ la 

pʋ'ʋs Wɩna'am barɩka, ka gbẽ'esɩ ba tɩs ʋ yã'aŋdolɩpa ye ba tot 

niripa. Ka ba tot. 7 Ka ba me da mɔt zĩmbibis bɛ'ɛla. Ka a Yisa 

pʋ'ʋs Wɩna'am barɩka, ka yel ʋ yã'aŋdolɩpa yee: « Nɔkɩme torɩ 

niripa me. » 8 Niripa da dɩme tige ka õ yã'aŋdolɩpa vaa dɩ-kãne 

kpelɩmma pɛ'ɛl tɩ'ɩrɩ ayɔpoɩ. 9 Niripa ne da dɩɩpa, bʋraas la da 

paa nirip tusa anaasɩ, ka a Yisa basɩ ba ka ba kul. 10 Ka õ ne õ 



31 

yã'aŋdolɩp kpẽ' ãarʋŋ tɩŋ Dalmanuta tɩŋe. 

Farizẽ dɩm ne ba zãmma yela 

(Matiye 12.38-42;16.1-4) 

11 Ka Farizẽ dɩm sɛba tɩna ye ba kpãs a Yisa bɩs, ka bɔɔt ye õ 

maal bʋn-yãlɩma ne sɩt yit Wɩna'am ni na ka ba dol nina gbã'a 

ʋ. 12 Ka a Yisa sĩ'im halɩ, ka bɔ'ɔs yee: « Bo ka zãmaan-kãŋa nirip 

bɔɔt ye ba yẽ bʋn-yãlɩmaa? Sɩra ka m yetɩ ya yee: zãmaan-kãŋa 

nirip kʋn yẽ bʋn-yãlɩmaa. » 13 Ka basɩ ba ka len leb kpẽ' ãarʋŋa 

tɩŋ loŋ bẽʋŋa gʋʋt. 

Farizẽ dɩm dãbĩn zãmesʋka yela 

(Matiye 16.5-12) 

14 Ka õ yã'aŋdolɩpa da tãm ka bʋ mɔt bodobodo ãarʋŋe laa. Ba 

da mɔrɩ arakõ ma'aa. 15 Ka a Yisa sã'alɩ ba yee: « Gu'usime ne 

Farizẽ dɩm ne a Erood dãbĩnna. » 16 Ka ba pã'at tɩt taaba yee: « 

Tʋn ne bʋ mɔt bodobodo la yela ka õ yel wela la. » 17 Ka a Yisa 

da bãŋe ba ne tɔ'ɔt sɛl la yela, ka bɔ'ɔsɩ ba yee: «Bo ka ya tɔ'ɔrɩ 

ya ne bʋ mɔt bodobodo la yelaa? Nam bʋ bãŋee, bee ya bʋ 

gbã'a la gbĩn nee? Ya yam bʋ tʋʋmaa? 18 Ya mɔt nini, ka bʋ 

yẽtaa? Ka mɔt tʋba, ka bʋ wʋmmaa? Ya bʋ tẽraa? 19 Mam ne da 

gbẽ'es bodobodo anu tɩs nirip tusa anu la, ya da vaa bodobodo 

sɛ'ɛne kpelɩmma pɛ'ɛl tɩ'ɩr alɛɛ? » Ka ba lebɩs yee: « Tɩ'ɩt pii ne 

ayi. » Ka õ len bɔ'ɔsɩ ba yee: 20 « Mam ne daa nɔk bodobodo 

ayɔpoɩ ne m tot nirip tus anaasɩ la, tɩ'ɩr alɛ ka ya da vaa sɛ'ɛne 

kpelimaa? » Ka ba lebɩs yee: « Tɩ'ɩr ayɔpoɩ.» 21 Ka õ bɔ'ɔsɩ ba 

yee: « Ya nan kpelɩm bʋ gbã'a la gbĩn nee? » 

A Yisa ne ke ka zɔ'ɔm yẽt Bɛtsayɩda tɩŋe la yela 

22 Ka ba paa Bɛtsayɩda. Ka nirip mɔt zɔ'ɔm tɩna belɩm a Yisa ye 

õ sɩ'ɩs ʋ. 23 Ka a Yisa ve'e ʋ yi tɩŋa kʋkpeŋ ka tʋbʋs nintõot ĩŋ 

bʋraa la nini ni, ka nɔk ʋ nu'us 

pa'al zɔ'ɔmma zuk, ka bɔ'ɔs ʋ 

yee: « Fʋ yẽt sɛ'ɛlaa? » 24 Ka 

bʋraa la dɔɔ õ zuk ka yee: « M 

yẽt nirip ka ba wãnne tɩɩs me ka 

ne ba tɩn. » 25 Ka õ len nɔk ʋ 

nu'us pa'al bʋraa la nini zuk. Ka 

bʋraa la bɩs kɩɩ. Ka õ nini la lak. 

Ka õ yẽt sɛ'ɛl woo sʋŋa. 26 Ka a Yisa yel ʋ yee: « Kulum ka da lep 

tɩŋa pʋʋɩ nee. » 

A Pɩyɛɛtpa'alɩ a Yisa ne ẽ so' 

(Matiye 16.13-20; Luk 9.18-21) 

27 Ka a Yisa ne õ yã'aŋdolɩpa tɩŋ Sezaare tɩmes ne be a Filip 

so'olʋme. Ka õ bɔ'ɔsɩ ba sɔrɩ yee : « Niripa yet ye mam ẽe 

anɔ'ɔnee? » 28 Ka ba lebɩs yee: « Sɛba yet ye fʋ ẽne a Zã so'one 

da mi'isɩt nirip kɔ'ɔme la. Ka sɛba ye fʋ ẽne a Eli. Ka bam ye fʋ 

ẽne Wɩna'am nɔdɛ'ɛsɩrɩpa nirɩ arakõ. » 29 Ka õ bɔ'ɔsɩ ba yee: « Ka 

nam ye mam ẽe anɔ'ɔnee? » Ka a Pɩyɛɛt lebɩs yee: « Fʋ ẽne 

Masɩya la, » (õne ka Wɩna'am gãŋ ye õ fãa ʋ niripa.) 30 Ka a Yisa 

yelɩ ba yee: « Mi'i ka ya ne yel so' m yela. » 

A Yisa ne tɔ'ɔrɩ õ namesʋk ne õ kũmma yela 

(Matiye 16.21-28; Luk 9.22-27 ) 

31 Ka a Yisa pĩ'il pa'an ʋ yã'aŋdolɩpa yee: « Asee ka Nisaal Bii 

la names berʋgʋ ka tɩŋa kpẽemnam ne Zuɩf dɩm maanmaalɩp 

kpẽemnam ne gbãuŋmi'irip zã'as ʋ, ka kʋ ʋ. Amaa õ ne vo'o la 

daba atã' daat. » 32 Õ da yetɩ ba ne wela pa'anɩ ba yãɩɩ. Ka a 

Pɩyɛɛt dol ʋ yi kʋkpeŋ, ka tãs ʋ yee õ da yet welaa. 33 Ka a Yisa 

gɛ'ɛ bɩs ʋ yã'aŋdolɩpa ka tãs a Pɩyɛɛt yee : « Lemme m yã'aŋ saɩ, 

a Sũtãanaa. Fʋ ta'asʋka ẽne nisaal ta'asʋk ka kɛ'ɛ Wɩna'am bʋne. 

» 34 Ka õ bɔɔl niripa ne õ yã'aŋdolɩpa la'as, ka yelɩ ba yee: « So' 

ya'a bɔɔt ye õ dol mam, asee õ kɩ'ɩs ʋ meŋ bɔɔrʋm, ka sak 

namesʋk daat woo wʋʋ nit ne nɔk ʋ kũm dapuura buk dol 

mam. » 35 « Ni-kãne bɔɔt ye õ gu'u ʋ yõvot, õ yõvota ne boɩ. 

Amaa ni-kãne bas ʋ yõvot mam yela ne laba-sʋŋa yela, ne yẽ ʋ 

yõvot. 36 So' ya'a yẽ dũniyã-kãŋa la'at zã'asa ka bʋ yẽ yõvoree la 

yõot ẽ boo? 37 Sɛ'ɛl kɛɩ ka nit ne nɔk tɛk ʋ yõvoree. 38 So' ya'a zo 

yãn mam yela ne m pa'alʋka yela zĩŋ-kãŋa niripa ne ẽ pɔ'ɔsãʋŋ 

ne tʋʋm-be'et dɩmma tɔɔnee, Nisaal Bii la me ne zo ʋ dãana yãn 

sãŋkãne ka õ ne tɩ leb na ne õ Ba' Wɩna'am na'am pãŋ, ne õ 

malɛknamma. » 

9 

1 Ka õ yelɩ ba yee: « Asɩra ka m yetɩ ya ye, ni-sɛba be ya sʋʋɩ 

kpela ka kʋn kpii, asee ka ba tɩ yẽ Wɩna'am na'am ne sigitã ne 

pãŋ-tɩta'at. » 

A Yisa ne tɛk ka yã'ata yela 

(Matiye 17.1-13; Luk 9.28-36) 

2 Daba ayɔɔbɩ ne gaata, a Yisa bɔɔlɩ a Pɩyɛɛt ne a Zak ne a Zã 

ma'a ka ba dol ʋ tɩŋ tɩ do zɔ-tɩta'at zuk. Ka a Yisa tɛkɩ ba 

nindaaɩ. 3 Ka õ fut yã'at pɩl pɩl ka pelɩg farɩɩɩ. So' kɛɩ dũniyã-

kãŋa ni ne yãŋ pɛɛ fuuk 

ka la yi ka pelɩg welaa. 
4 Ka õ yã'aŋdolɩpa yẽ a 

Eli ne a Moyiis ka ba 

nee nina na, ka tɔ'ɔt ne a 

Yisa. 5 Ka a Pɩyɛɛt yel a 

Yisa yee: « Kãrẽnsãama, 

la ẽ sʋm ye tɩ pa' kpela. 

Ke ka tɩ ti' sʋga atã', ne 

tɩ tɩ fʋ arakõ a Moyiis arakõ a Eli mee arakõ. » 6 Dabɛɛm ne da 

kpẽ'e ba berʋgʋ la yela ke ka a Pɩyɛɛt zɩ'ɩ õ ne yet sɛ'ɛm, lanna 

so'o ka õ yel wela la. 7 Ka sagbãʋŋ maasɩm tɩna sũsɩ ba. Ka 

kʋkot yi sagbãʋŋa ni na yel yee: « Ne'eŋa ẽne mam bi-noŋɩt. 

Kelɩsɩme ne õ tɔ'ɔm. » 8 Ka ba ne ye ba bɩs sʋŋa la, ba bʋ yẽ 

so'o, ka a Yisa maaa be ne ba. 9 Ba ne yi zɔɔ la zuk sigitã la, ka a 

Yisa yelɩ ba yee: « Mi'i ka ya ne yel so' ya ne yẽ sɛ'ɛl la. Sĩnni ka 

Nisaal Bii la tɩ kpi ka vo'o na. » 10 Ka ba sak õ ne yel sɛ'ɛl la, ka 

yʋ'ʋn bɔ'ɔsɩt taaba yee: « A kpi ka vo'o na la gbĩn ẽ boo? » 
11 Ka ba bɔ'ɔs a Yisa yee: « Bo ka gbãʋŋmi'iripa yel yee a Eli ne 

deŋ Fãata ka Wɩna'am da kãapa tɩ naa? » 12 Ka õ lebɩsɩ ba yee: « 

Asɩra, a Eli ne deŋe tɩna maal sɛ'ɛl woo. Ka bo ka la sob 

Wɩna'am gbãʋŋe yee, Nisaal Bii la ne names berʋgʋ halɩ ka ba 

ne'es ʋʋ? 13 Amaa m yetɩ ya yee a Eli deŋem tɩna. Ka niripa ẽŋ ʋ 

ba ne bɔɔt sɛ'ɛm. Ka la ẽ wʋʋ ba ne da gʋlɩs Wɩna'am gbãʋŋe õ 

yela sɛ'ɛmma. » 

A Yisa ne kat sisiris yiis bʋribiŋ ni la yela 

(Matiye 17.14-21; Luk 9.37-43) 

14 Ka ba leb ʋ yã'aŋdolɩp-bane da kpelɩmma ni, ka yẽ nirip 

berʋgʋ ka ba giligi ba. Ka gbãʋŋmi'irip-sɛba wẽ'et nɔ-kpɛ'ɛma 

ne ba. 15 Niripa ne da yẽ a Yisa la la da di'i ba me. Ka ba zo tɩ 

pʋ'ʋs ʋ. 16 Ka a Yisa bɔ'ɔs ʋ yã'aŋdolɩpa yee: « Ya pa'a wẽ'erɩ nɔ-

kpɛ'ɛma ne gbãʋŋmi'iripa bo yelaa? » 17 Ka nit arakõ lebɩs yee: « 

Pa'ana, mam bii ka sisiruk dol ʋ, ka õ gɩgɩlɩm, lanna ka mam 

dol ʋ na. 18 Sisiruka ya'a yɩtɩ dɔɔ ʋ, õ lubɩr ʋ me, ka nintõpuut 

yit, ka õ gɩ'ɩt yĩini, ka tẽer ʋ meŋ ẽ gamerɩ. Lanna la ka m mɔt ʋ 

na sosɩ fʋ yã'aŋdolɩpa ye ba kat sisiruka bas, ka ba bʋ yãŋee. » 
19 Ka a Yisa yelɩ yee: « Woo, zãmaan-kãŋa nirɩp ne bʋ tɩt 

Wɩna'am sɩra, m ne be ne ya paa daba alɛɛ? Ya bɔɔt ye m 

mɔrʋgʋ m meŋ ne ya haalɩ tɩ paa sãŋ-kãnee? » Mɔrɩ bii la na. 
20 Ka ba mɔr ʋ na. Sisiruka ne kpelɩm yẽ a Yisa la, õ lub bii la 

me. Ka õ bilim ka nintõpuut yit ʋ nɔɔrɩ. 21 Ka a Yisa bɔ'ɔs bii la 

sãam yee: « Sisiruka ne dol ʋ la, la yuu yaa? » Ka õ lebɩs yee: « 

Õ biilime saɩ. » 22 « Sisiruka yɩtɩ lub ʋ me bugɩme bee kɔ'ɔme 

bɔɔt ye õ kʋ ʋ. Fʋ ya'a ne yãŋ sõŋe tɩ fʋ zo tɩ nimbõ'ʋk ka sõŋe 

tɩ. » 23 Ka a Yisa lebɩs yee: « Bo ka fʋ yel yee: “Fʋ ya'a 

tõ'oyã'aa?” Wɩna'am tõ'o ẽŋ sɛ'ɛl woo tɩs so'one tɩ ʋ sɩra. » 24 Ka 

bii la sãam lebɩs kpɛ'ʋŋʋ yee: « Mam tɩs sɩra, amaa pɛ'ɛsɩme tɩs-

sɩra ka m tɩs-sɩra la 

pɔɔtẽ. » 25 Ka a Yisa 

ne yẽ ka nirip la'asɩr 

ʋ ni na la, ka õ tãs 

sisiruka yee: « Sisiruk

-kãne ket ka nit 

lebɩgɩt gɩk ne tʋb-

kpɩraa, yim ka bas bii 

la, ka da len lebɩna, 

dol ʋʋ. » 26 Ka sisiruka kaas kũŋ, ka lub bii la tɩŋɩ be'et be'et ka 

naan yi. Ka bii la wãne kũmma. Ka niripa berʋgʋ yel yee: « Õ 

kpime. » 27 Ka a Yisa gbã'a ʋ nu'uk tak ʋ, ka õ dɔɔ zɛ'ɛ. 28 Ka a 

Yisa leb kul yiri, ne õ ẽe ʋ kõ'okõ ne ʋ yã'aŋdolɩpa ma'aa ka ba 

bɔ'ɔs ʋ yee: « Bo ka tʋn pa'a bʋ yãŋ kat sisiruka yiisee? » 29 Ka õ 

lebɩs yee: « Ya'a kɛ'ɛ ne Wɩna'am sosʋgo, sɛ'ɛl kɛɩ ne yãŋ kat 

sisiri-kãŋa buuri yiisee. » 

A Yisa len tɔ'ɔr ʋ kũm ne õ vo'ot yela 

(Matiye 17.22-23; Luk 9.43-45) 

30 Ka ba zɛ'ɛn nina dol Galile tɩŋẽ gaare. A Yisa da bʋ bɔɔt ye 

so' bãŋe õ ne be wɛŋsɛ'ɛa. 31 Ka õ daa pa'an ʋ yã'aŋdolɩpa yee: « 

Ba ne gbã'a Nisaal Bii la nɔk ĩŋ nirip nu'usɩ. Ka ba kʋ ʋ. Amaa 

la daba atã' daat õ ne vo'o ka bas kũm. » 32 Ba da bʋ bãŋ tɔ'ɔ-

kãŋa gbĩnne, ka zot dabɛɛm ne ba ne naane bɔ'ɔs ʋ. 

Anɔ'ɔn ne tõ'on ẽ tɩ kpẽemaa? 

(Matiye 18.1-5; Luk 9.46-48) 

33 Ka ba tɩŋ tɩ paa Kapɛɛnawʋm, ne ba kpẽ' yiri. Ka a Yisa bɔ'ɔs 

ʋ yã'aŋdolɩpa yee: « Ya pa'a wẽ'et nɔ-kpɛ'ɛma sɔrɩ la boyelaa? » 
34 Ka ba sĩn, boyela ba pa'a wẽet nɔ-kpɛ'ɛma ne taaba so'one ne 

ẽ kpẽeme ba sʋʋɩ. 35 Ka a Yisa zĩ'in ka bɔɔl ʋ yã'aŋdolɩp pii ne 

ayi la, ka yelɩ ba yee : « So'one bɔɔt ye õ ẽ tɔɔn dãan, õ nɔkʋme 

õ meŋ ẽŋ yã'aŋdã'an, ka ẽ so' woo tʋmtʋn. » 36 Ka õ mɔt bibil na 

zɛ'ɛlɩ ba sʋʋɩ, ka nɔk õ nu'us kɔk ʋ, ka yelɩ ba yee: 37 « So'one 

wusa ne dɛ'ɛ bi-kãŋa tɩrãan mam yela, õ dɛ'ɛne mam meŋ, ka 

õne dɛ'ɛ mam meŋ, bʋ dɛ'ɛ mam maaa nee, amaa õ dɛ'ɛne õne 

tʋm mamma. » 

So'one bʋ zã'asɩ tɩɩ, sakɩ tɩ me 

(Luk 9.49-50) 

38 Ka a Zã yel ʋ yee: « Kãrẽnsãama, tɩ daa yẽ bʋraa ka õ mɔrɩ 

fʋ yʋ'ʋt kat sisiris, ka õ ne bʋ tʋm ne tɩ la yela, ke ka tɩ yel ʋ ye 

õ basɩm. » 39 Ka a Yisa yelɩ ba yee: « Da gɩrɩgɩ ne õo, boyela 

so'one tʋm tʋʋm-yãlɩma ne mam yʋ'ʋta, kʋn len wẽrɩk tɔ'ɔ be'et 

mam yelaa. 40 So'one bʋ kɩsɩrɩ tɩɩ, ẽne tʋn nit. 41 Asɩra ka m yetɩ 

ya yee, so'o ya'a tɩ ya kɔ'ɔm ka ya nu, ya ne ẽ Masɩya niripa 

yela, õ dãana kʋn gʋ'ʋg ʋ yɔɔre. » 

Da pã'as so' kpẽ'es tʋʋm-be'et pʋʋɩ nee 

(Matiye 18.6-9; Luk 17.1-2) 

42 Ka a Yisa yel yee: « So'one ke ka bibi-bama ni arakõ ne tɩ 

mam sɩra la tʋm tʋʋm-be'et, ba ya'a nɔkɩ ne ne-tɩta'at lo ʋ 

niŋgõot ka lob ʋ bas a teʋk kɔ'ɔme sõ'o sɩbɩgɩt sɛ'ɛne ka õ ye õ 

paamma. 43 Ka fʋ nu'uk ya'a ne ke ka fʋ tʋm tʋʋm-be'et, fʋ 

W'ime la bas, boyela la ẽ sʋm ka fʋ kpẽ' Wɩna'am yirɩ ne 

nu'uyɩʋŋ, gat fʋ ne naane mɔt nu'us ayi ka kpẽ' bugu-tɩŋ sɛ'ɛne 

dɩt ka bʋ kpĩŋɩra. [ 44 Nina la ka zũzũyã dɩt nirip ka bʋ kpiira ka 

bugumma bʋ kpĩŋɩra.] 45 Ka fʋ nɔ'ɔt ya'a ne ke ka fʋ tʋm tʋʋm-

be'et, fʋ W'ime la bas, boyela la ẽ sʋm ka fʋ kpẽ' Wɩna'am yirɩ ne 

nɔ'ɔyɩʋŋ, gat fʋ ne naane mɔt nɔba ayi ka ba nɔk ɩf lob bas bugu

-tɩŋ. [ 46 Nina la ka zũzũyã dɩt nirip ka bʋ kpiira ka bugumma 

bʋ kpĩŋɩra.] 47 Ka fʋ nif ya'a ne ke ka fʋ tʋm tʋʋm-be'et, fʋ 

kpɩkɩme la bas, boyela la ẽ sʋm ka fʋ kpẽ' Wɩna'am so'olɩme ne 

nif arakõ gat fʋ ne naane mɔt nini ayi ka ba lob ɩf bas bugu-tɩŋ. 
48 Nina la ka zũzũyã dɩt nirip ka bʋ kpiira, ka bugumma me bʋ 

kpĩŋɩra. 49 Ba ne mak so' woo ne bugum ye ba ke ka õ lebɩk yãɩɩ 

ka ẽ sʋm wʋʋ ba ne nɔkɩt yaarɩm yugɩsɩt zẽet sɛ'ɛma. 50 Yaarɩm 

ẽne bʋn-sʋŋ, amaa yaarɩm mimiluk ya'a yi, so' ye õ ẽŋ wela len 

maal mimilukaa? Ẽe wʋʋ yaarɩm ne mɔt mimiluk sɛ'ɛma ka 

mɔrɩ sũmaasɩm ne taaba. » 

10 

Pɔ'a basɩb yela 

(Matiye 19.1-12; Luk 16.18 10) 

1 Ka a Yisa bas bal-kãnna ka tɩŋ Zude so'olʋm ne be Zʋrʋdẽ 

mɔ'ɔta gʋʋt. Ka nirip berʋgʋ len la'as ʋ ni na. Ka õ pa'an ne ba 

wʋʋ õ ne yɩtɩ ẽt sɛ'ɛmma. 2 Ka Farɩsẽ dɩm sɛba tɩna ye ba kpãs ʋ 

bɩs, ka bɔ'ɔs ʋ yee: « Bʋraa tat nɔɔt ye õ lebɩs ʋ pɔ'a bee? » 3 Ka 

õ lebɩs bɔ'ɔsɩ ba yee: « A Moyiis da tɩ ya nɔ-zɛ'ɛl boo? » 4 Ka ba 

yel yee :« A Moyiis da sak ye, ba gʋlɩs basʋk gbãuŋ tɩ ʋ ka tar ʋ 

tɩ lebise. » 5 Ka a Yisa yelɩ ba yee: « Ya sũyã ne kpɛ'ɛm halɩ, ka 

ya bʋ sak dɛ'ɛ pa'alʋka ke ka a Moyiis da gʋlɩs nɔ-zɛ'ɛl-kãŋa tɩ 

ya. 6 Amaa sãsɛ'ɛne ka Wɩna'am da maal dũniyã la, õ da maalɩ 

bʋraa ne bʋpɔk. 7 Ka yel yee: “Wela yela ka bʋraa ne bas ʋ ba' 

ne õ ma ka la'as ne õ pɔ'a. 8 Ka ba len kɛ'ɛ ayii, amaa ba lebɩgẽ 

arakõ”. 9 Wɩna'am ne la'as sɛ'ɛl la, mi'i ka nisaal ne welɩgɩ la. » 
10 Ka ba ne kpẽ' yiri la ka õ yã'aŋdolɩpa bɔ'ɔs ʋ õ ne yel sɛ'ɛl la 

gbĩn. 11 Ka õ yelɩ ba yee : « Bʋraa ya'a kar ʋ pɔ'a bas ka toom dɩ 

pɔ'a, õ ẽŋẽ be'et wʋʋ õ ne nan gbã'an nit pɔ'a. 12 Wela mee, 

bʋpɔk ya'a bas õ sɩra, ka toom el bʋraa, õ me sã'ame. » 

A Yisa ne ĩŋ biis zut barɩka la yela 

(Matiye 19.13-15; Luk 18.15-17) 

13 Ka ba mɔt biis tɩɩ a Yisa ni na ye õ nɔk ʋ nu'us pa'alɩ ba zut 

ka ĩŋe ba barɩka. Ka õ yã'aŋdolɩpa zabɩt niripa. 14 Ka a Yisa ne 

yẽ wela la, la bʋ mas ʋʋ. 

Ka õ yelɩ ba yee: « Kelɩ ka 

biis la tɩɩ m ni na ka da 

zabɩrɩ ne baa, boyela, 

Wɩna'am so'olʋmma ẽne 

bama taaba bʋn. 15 Ameŋa 

ka m yetɩ ya ye, so'one bʋ 

dɛ'ɛ Wɩna'am so'olʋm yela naana wʋʋ bii laa, õ kʋn kpẽ' la nii. » 
16 Ka ne õ dɛ'ɛ biis la, ka nɔk ʋ nu'us pa'alɩ ba zutɩ ka kã kã'a-

sʋma tɩ ba. 

A Yisa ne kpã'a la yela 

(Matiye 19.16-30; Luk 18.18-30) 

17 Ka a Yisa len dɔɔ nɔk ʋ sɔt wɛ'ɛ. Ka bʋra-so' zo tɩɩ õ ni na 

igil ʋ tɔɔn, ka bɔ'ɔs ʋ yee: « Kãrẽnsãam-sʋŋo, m ne ẽŋ wela yẽ 

yõvot-kãne kɛ'ɛ ba'asʋkaa? » 18 Ka a Yisa lebɩs bɔ'ɔs ʋ yee: « Bo 

ka fʋ bɔɔne m ye ni-sʋŋoo? So' kɛɩ ẽ sʋm ka ya'a kɛ'ɛ Wɩna'am 

maaa nee. 19 Fʋ mi'i Wɩna'am nɔɔt-yelʋka ne yel yee: “Da kʋ 

niraa, da sã'am so' pɔ'aa bee so' sɩraa, da zuu, da ẽŋ ziri kaset 

dãanaa, da zãm niraa, naneme fʋ ba' ne fʋ ma.” » 20 Ka bʋraa la 

yel ʋ yee: « Pa'ana, mam deŋe dol nɔɔt-yelʋk-bama zã'asa m 

biilime saɩ. » 21 Ka a Yisa bɩs ʋ, ka noŋ ʋ, ka yel ʋ yee: « La 

kpelɩm bʋne arakõ ka fʋ naane ẽŋe. Tɩm tɩ kɔɔsɩ fʋ mɔt sɛ'ɛl 

zã'asa ka nɔk ligiri la tɩs noŋ dɩm, ka fʋ ne yẽ kpã'am Wɩna'am 

yirɩ, ka yʋ'ʋn tɩna dolɩ m. » 22 Ka õ ne wʋm wela la, õ sũut da 

sã'amme ka õ gãlɩme õ nindaa, ka gaat, õ ne mɔt la'at berʋgʋ la 

yela. 
23 Ka a Yisa bɩs ʋ yã'aŋdolɩpa gilig ka yelɩ ba yee: « La tɔɩ halɩ 

ne bane mɔt araza'as ka ba kpẽ' Wɩna'am so'olʋme. » 24 Ka õ 

tɔ'ɔmma di'i õ yã'aŋdolɩpa. Ka a Yisa len yelɩ ba yee: « M biise, 

la tɔɩ halɩ ka so' kpẽ' Wɩna'am so'olʋme. 25 La ẽ naana ne yʋgʋn 

ne naane kpẽ' kparɩpĩim võorɩ gat kpã'a ne naane kpẽ' Wɩna'am 

so'olʋme. » 26 Ka la len di'i ba pɛ'ɛs. Ka ba bɔ'ɔs taaba yee: « Ka 

la ya'a ẽ wela, anɔ'ɔn ne tõ'on yẽ fãaree? » 27 Ka a Yisa bɩsɩ ba ka 

lebɩs yelɩ ba yee : « Nisaal kʋn tõ'on ẽŋe laa, amaa Wɩna'am tõ'o 

ẽŋ la. Boyelaa, Wɩna'am tõ'o ẽŋ sɛ'ɛl woo. » 28 Ka a Pɩyɛɛt yʋ'ʋn 

yel õ yee: « Bɩsɩma, tɩ basɩme tɩ ne mɔt sɛ'ɛl la zã'asa ka dol ɩf. » 
29 Ka a Yisa yelɩ ba yee: « Asɩra ka m yetɩ ya ye, so' ya'a bas ʋ 

yit bee õ ba'abiis bee õ ma bee õ ba' bee õ biis bee õ pot, mam 

yela ne Wɩna'am laba-sʋŋa yela, 30 õ ne dɛ'ɛ la gãŋ wela nɔ'ɔt 

kobɩga dũniyã kãŋa wã ni. Õ ne dɛ'ɛ yit ne ba'abiis ne manam 

ne biis ne pot nɔ'ɔt kobʋga, ka baa ne wela, õ tõ'o kpelem yẽ 

namesʋk. Amaa sãŋa-kãne tɩnna la, õ ne dɛ'ɛ yõvot-kãne kɛ'ɛ 

naare. 31 Tɔɔn dɩm berʋgʋ ne leb yã'aŋ ka yã'aŋ dɩm ne gaat 

tɔɔn. » 

A Yisa ne tɔ'ɔt õ kũm ne õ vo'ot yela nɔ'ɔt atã' dãana 

(Matiye 20.17-19; Luk 18.31-34) 

32 Ba da be ne sɔrɩ wɛ'ɛ Zeruzalɛm, ka a Yisa deŋe ba tɔɔn. Ka 

õ yã'aŋdolɩpa yam ã'at. Ka dabɛɛm kpẽ' ni-bane da dolɩ ba la. 

Ka a Yisa len bɔɔl ʋ yã'aŋdolɩp pii ne ayi la leb kʋkpeŋ ka tɔ'ɔsɩ 

ba lane ne ẽŋ ʋ, 33 ka ne õ yel yee: « Tɩ wɛ'ɛ ne Zeruzalɛm. Nina 

ka ba ne nɔk Nisaal Bii la ne ba tɩs maanmaal kpẽemnam ne 

gbãʋŋmi'irip. Ka ba ne tɔ'ɔ õ yela kʋ, ye õ nat ne kũm, ka nɔk ʋ 

ĩŋ bane kɛ'ɛ Zuɩf dɩmma nu'usɩ. 34 Ka ba ne la'a ʋ ka tʋbɩs 

nintõot maa ʋ, ka fɛɛb ʋ, ka kʋ ʋ. Amaa õ ne vo'o daba atã' 

daat. » 

A Zak ne a Zã sosʋka yela 

(Matiye 20.20-28) 

35 Ka a Zebede biis a Zak ne a Zã tɩŋ lɛ'ɛl a Yisa ne ba yel ʋ 

yee: « Kãrẽnsãama tɩ bɔɔt ye tɩ ya'a sos ɩf sɛ'ɛl fʋ maalɩ la tɩ tɩ. » 
36 Ka õ bɔ'ɔsɩ ba yee: « Bo bʋn ka ya bɔɔt ye m maal tɩ yaa? » 
37 Ka ba lebɩs yel ʋ yee: « Fʋ ya'a tɩ dɩtɩ fʋ na'am-tɩta'ata, sakɩm 

ka tɩ nit arakõ zĩ'in fʋ dɩtɩʋŋ, ka arakõ zĩ'in fʋ gobʋk. » 38 Ka a 

Yisa lebɩs yelɩ ba yee: « Ya bʋ bãŋe ya ne sosɩt sɛ'ɛla. Ya ne yãŋ 

names names-sɛ'ɛne ka ye names laa, bee ya ne sak names wʋʋ 

mam ne sak ye names sɛ'ɛm halɩ tɩ kpi laa? » 39 Ka ba yel ʋ yee: 

« Tɩ ne tõ'on ẽŋ wela. » Ka a Yisa lebɩs yelɩ ba yee: « Asɩra, ya 

ne names names-sɛ'ɛne ka mam ye m names halɩ tɩ kpi la. 
40 Amaa kɛ'ɛ maa ye m ke ka so' zĩ'ini m dɩtɩʋŋ bee m gobʋga. 

Wɩna'am maal bal-banna dɩgɩlẽ bane tɩ ye ba zĩ'in nina la yela. » 
41 Ka õ yã'aŋdolɩp pii la ne wʋm wela la, ba sũut dɔɔme ne a 

Zak ne a Zã. 42 Ka a Yisa bɔɔlɩ ba yelɩ ba yee: « Ya mi'i ye 

dũniyã-kãŋa na'anames dɩtɩ ba na'am ka so'o ba nirip ne pãŋ ka 

tɩŋ ni-tɩtara me mukɩt niripa ka ẽtɩ ba ne bɔɔt sɛ'ɛl laa. 43 Amaa 

la kɛ'ɛ wela ne namma. Ni-kãne be ya sʋʋɩ bɔɔt ye õ lebɩg ni-

tɩta'at, la ẽne tɩlaɩ ye õ lebɩgɩ ya tʋmtʋn. 44 So'õne bɔɔt ye õ 

lebɩk tɔɔn dãana ya sʋʋɩ nee, la ẽne tɩlaɩ ye õ sak lebɩg ya zã'asa 

dabɩt. 45 Boyelaa Nisaal Bii la bʋ tɩna ye nirip tʋm tɩs ʋʋ, amaa 

ye õ tʋm tɩs nirip, ka nɔk ʋ yõvot yɔ' ba sãm, ye nirip berʋgʋ yẽ 

fãat. » 

 



43 

A Yisa ke ka a Baatime nini yẽt 

(Matiye 20.29-34; Luk 18.35-43 ) 

46 Ka a Yisa ne õ yã'aŋdolɩpa tɩŋ paa Zeriko tɩŋe. Ba ne yit tɩŋa 

pʋʋɩ gat ne nirip berʋgʋ laa, zɔ'ɔme da zĩ'i sɔrɩ la sosɩt. Õ yʋ'ʋrɩ 

bɔɔne a Baatime, ka ẽe a Time bʋribɩŋ. 47 Ka õ ne wʋm ye la 

ẽne a Yisa õne yi Nazarɛta, ka õ sɩŋ tãsɩt yee: « A Yisa, a Daviid 

yaaŋa, zome m nimbõ'ʋk. » 48 Ka nirip berʋgʋ tãs ʋ yee: « Basɩm 

tɔ'ɔm » Ka õ malɩgɩm tãs ne pãŋ yee: « A Daviid yaaŋa, zome m 

nimbõ'ʋk. » 49 Ka a Yisa zɛ'ɛl ka yel yee: « Bɔɔlɩme ne õ na. » Ka 

ba bɔɔl ʋ ka yel ʋ yee: « Kpeŋɩme fʋ meŋ, ka dɔɔ ka õ bɔɔn ɩf. » 
50 Ka õ lop fuuk bas, ka vasɩk dɔɔ ã'asɩt tɔ'ɔtɔ wɛ'ɛ a Yisa ni. 51 Ka 

a Yisa bɔ'ɔs ʋ yee: « Fʋ bɔɔt ye m ẽŋ bo tɩ fʋʋ? » Ka zɔ'ɔmma yel 

ʋ yee: « M Zurãana, ke ka m yẽt. » 52 Ka a Yisa yel ʋ yee: « Tɩm 

ka fʋ paam laafɩ, fʋ ne tɩ mam sɩra la yela. » Ka zɔ'ɔmma nini 

kpelɩm lak ka õ yẽt, ka dol a Yisa sɔta zuk. 

11 

A Yisa kpẽ'et Zeruzalɛm ne na'am 

(Matiye 21.1-11; Luk19.28-40; Zã 12.12-19) 

1 Ka a Yisa ne õ yã'aŋdolɩpa tɩŋ tɩ yɔɩ Zeruzalɛm ne ba lɛ'ɛl 

Betfaaze ne Betani, tɩŋ-bibis-bane be zɔ-kãne ka oliiv tɩɩs be la 

wɛ'ʋŋ. Ka a Yisa tʋm ʋ yã'aŋdolɩb ayi 2 ka yelɩ ba yee: « Tɩme 

tɩŋ-kãne be tɔɔnna, ka ya ya'a paa ya ne yẽ bʋŋ-paalɩk ka ba lo 

ʋ zɛ'ɛl ka so' nam bʋ bã'a ʋʋ. Yirigɩme ne õ na. 3 Ka so' ya'a 

bɔ'ɔsɩ ya yee: “Bo yela ka ya yirigɩt ʋʋ?” Nam yelɩme ʋ yee: 

“Zurãanna bɔɔr ʋ, amaa õ ne ke ka ba mɔr ʋ lep tolibɩ na.” » 
4 Ka ba tɩŋ tɩ yẽ ka ba lo bʋŋ-paalɩk so' za'anoorɩ, sɔt kʋkpeŋ. 

Ka ba ne yirigɩr ʋ la, 5 nirip daa zɛ'ɛ nina, ka bɔ'ɔsɩ ba yee: « 

Nam bene ẽŋɩt boo? Wela ka ya yirigɩt bʋŋ-paalɩkaa ?» 6 Ka ba 

lebɩs wʋʋ a Yisa ne yelɩ ba sɛ'ɛmma. Ka ba bas ka ba mɔr ʋ 

gaare. 7 Ba ne mɔr bʋŋa paa a Yisa ni la, ba nɔkɩ ba fut pa'al ʋ 

zuk, ka a Yisa bã'a ʋ. 8 Ka nirip berʋgʋ yarɩgɩrɩ ba fut sɔta zuk. 

Ka sɛba kpẽ' mɔɔɩ ãs tɩɩs vãat yarɩgɩt sɔrɩ la. 9 Ka ni-bane be tɔɔn 

ne yã'aŋa da tɔ'ɔt kpɛ'ɛʋŋʋ yet yee: « Hozana! Wɩna'am yelsʋm 

be ne õne tɩnna ne Zurãanna yʋ'ʋta. 10 Wɩna'am yel-sʋm be 

so'one tɩna ye õ dɩɩ tɩ yaab a Daviid na'amma zuk. Hozana! 

Na'assɩ ẽne Wɩna'am ne be agol la bʋn. » 11 Ka a Yisa paa 

Zeruzalɛm, ne õ tɩŋ tɩ kpẽ' Wɩna'am do-tɩta'ata zakɩ la, gilig bɩs 

sɛ'ɛl woo ka yi. Ka lane da ẽ zaamma yela, õ ne õ yã'aŋdolɩp pii 

ne ayi la yime tɩŋ Betani. 

A Yisa ne kã' be'et tɩ kaŋkãŋa yela 

(Matiye 21.18-19 ) 

12 Ka beeʋk yẽe, ka ba yi Betani lebɩt Zeruzalɛm. Ka a Yisa 

kom dũm. 13 Ka õ yẽ kaŋkãŋ ka õ zɛ'ɛ zãaʋ saɩ. Ka õ vãat vibilɩm 

maa sɛɛ. Ka õ tɩŋ ye õ bɩs ye õ wolɩya be. Õ paa yẽ ne vãat 

maaa, la ne da kɛ'ɛ kaŋkãma wɩnna yela. 14 Ka õ yel tɩɩ la yee: « 

So' kʋn len dɩ fʋ wola ya'asa. » Ka õ yã'aŋdolɩpa wʋme la. 

A Yisa kat kpɩkpɩnep Wɩna'am do-tɩta'arɩ 

(Matiye 21.12-17; Luk 19.45-48; Zã 2.13-22) 

15 Ka ba ne paa Zeruzalɛmma, ka a Yisa kpẽ' Wɩna'am do-

tɩta'ata zɩzakɩ, ka kat ni-bane be nina da'at bee kɔɔsɩta, ka lebɩg 

teebul-bane ka ba da mɔt tɛ'ɛt ligiri la vugul, ne kʋgʋs-sɛbɩne ka 

ba mɔt zĩ'i kɔɔsɩt dawena la. 16 Õ da bʋ sak ye so' len zee la'at 

dol Wɩna'am do-tɩta'ata zakɩ la gaare, 17 ka yʋ'ʋn pa'an niripa 

yee: « La bʋ gʋlɩs 

Wɩna'am gbãʋŋe 

yee: “M dooka ne 

ẽne nisaalɩp zã'asa 

pʋ'ʋsʋk doogoo? 

Amaa ya'a ne 

nam, ya nɔkɩ la 

maal fãarɩp sɔk 

bal.” » 18 Ka maanmaal kpẽemnam ne gbãʋŋmi'iripa ne wʋm 

wela la, ba sɩŋe ɛɛt sɔya ye ba kʋ ʋ, amaa ka zot dabɛɛm, 

boyela õ pa'alʋka da sɩ'ɩs niripa sũyã berʋgʋ. 
19 Ka zaam tɩ ma'a, ka a Yisa ne õ yã'aŋdolɩpa yi tɩŋ-pʋʋɩ la. 

Kaŋkãŋ ne kʋrʋka yela 

(Matiye 21.20-22) 

20 Bekɩkẽeʋk ka ba dol sɔta ka yẽ kaŋkãŋa ka õ kʋrʋg tɩ paa õ 

yã'a. 21 Ka a Pɩyɛɛt tẽe ka yel a Yisa yee: « Pa'ana, bɩsɩma, tɩ-

kãne ka fʋ sa kã' be'et tɩ ʋ la kpiya. » 22 Ka a Yisa yelɩ ba yee: « 

Tɩsɩme Wɩna'am sɩra. 23 Asɩra ka m yetɩ ya ye, so' ya'a yel zɔ-

kãŋa ye, õ vuum tɩŋ tɩ li ate'ʋkɩ, ka tɩs Wɩna'am sɩra, ka bʋ 

yamese, õ ne yel sɛ'ɛl la sɩt ne maale. 24 Lanna yela ka m yetɩ ya 

ye, ya ya'a pʋ'ʋsɩt ka sosɩt Wɩna'am sɛ'ɛl, ya tɩsɩm sɩra ye õ ne tɩ 

ya, ka ya sɩt ne dɛ'ɛ la. 25 Ya ya'a zɛ'ɛ pʋ'ʋsɩt, ka mɔt yel ne so', 

basɩme ne õ taal, ka ya Ba' Wɩna'am õne be agol la me ne basɩ 

ya taal. » [ 26 Ya ya'a bʋ bas sɛbɩne ẽŋẽ ya be'eta taale, ya Ba' 

Wɩna'am me ne be agol la kʋn basɩ ya tʋm-be'eta taale.] 

Anɔ'ɔn tɩɩ a Yisa nɔɔt ka õ tʋmmaa? 

(Matiye 21.23-27; Luk 20.1-8) 

27 Ka ba len paa Zeruzalɛm. Ka a Yisa tɩŋ Wɩna'am do-tɩta'arɩ 

la tɩ ɛɛt giligit, ka Wɩna'am maanmaalɩp kpẽemnam ne 

gbãʋŋmi'irip ne tɩŋa kpẽemnam tɩɩ õ ni na 28 ka bɔ'ɔs ʋ yee: « Fʋ 

yẽ nɔɔt ya mɔt tʋm tʋʋm-bamaa? Ka anɔ'ɔn tɩ ɩf nɔɔt ye fʋ tʋm 

tʋʋm-bamaa? » 29 Ka a Yisa lebɩsɩ ba yee : « Mam me ne bɔ'ɔsɩ 



47 

ya bɔ'ɔsʋk arakõ, ka ya ya'a lebɩsɩ m, mam me ne yelɩ ya nɔɔt-

kãne ka m mɔt tʋmma. 30 Anɔ'ɔn da tɩ a Zã nɔɔt ka õ da mi'isɩt 

nirip kɔ'ɔme laa? La ẽne Wɩna'am bee ni-saalɩbaa? Lebɩsɩme ne 

m. » 31 Ka ba wẽ'et nɔ-kpɛ'ɛma ne taaba yee: « Tɩ ya'a yel ye 

nɔɔta yime Wɩna'am ni na õ ne yel yee ka boyela ka tɩ da bʋ sak 

ʋʋ? 32 Tɩ me kʋn tõ'o yel ye la yime ni-saalɩp ni naa. » Ba da 

zotẽ dabɛɛm, boyela niripa zã'asa da mi'i ye a Zã da ẽne 

Wɩna'am nɔdɛ'ɛs. 33 Ka ba gʋ'ʋŋ ka lebɩs yelɩ a Yisa yee: « Tɩ zɩ'. 

» Ka a Yisa yelɩ ba yee: « Mam me kʋn yelɩ ya nɔ-kãne ka m mɔt 

tʋm tʋʋm-bama laa. » 

12 

Po-gu'urʋp sɩɩlɩŋa yela 

(Matiye 21.33-46; Luk 20.9-19) 

1 Ka a Yisa sɩŋ tɔ'ɔt pa'ane ba ne sɩɩlɩs yee: « Bʋraa da kɔɔ ʋ 

pook, ka se tɩ-bane ka ba bɔɔn ye viyẽ la, ka me zãŋgɔɔm gilig 

ʋ, ka tu bok ye ba yɩtɩ wãk viyẽ wola kɔ'ɔmma nina, ka me 

gasʋk ye ba yɩtɩ do nina gut pooka, ka nɔk pooka tɩs po-gu'urɩp 

ye ba bɩse, ka wẽe. 2 Ka viyẽ wola la põ'op sãŋa paa ka õ tʋm 

tʋmtʋn arakõ' ye õ tɩŋ po-gu'urɩpa ni tɩ yelɩ ba ye ba tɩ ʋ tɔkã. 
3 Ka ba gbã'a tʋmtʋna bʋ' ka õ leb kul neem. 4 Ka õ len tʋm nit 

arakõ ba ni. Ka ba wẽ' ʋ zuk ka tʋ'ʋ yaal. 5 Ka õ len tʋm nit 

arakõ ya'as. Ka ba kʋ õnna. Wela me ka õ tʋm nirip berʋgʋ, ka 

ba bʋ' sɛba ka kʋ sɛba. 6 Nit arakõ maaa daa kpelɩm, ka õ to'o 

tʋm, ka õnna da ẽne õ meŋ bi-noŋɩt. Õ da tʋm ʋ po-gu'urɩpa ni 

ka yel yee: Õ ne ẽ mam meŋ bii la, ba ne na'as ʋ. » 7 Amaa po-

gu'urɩpa yel taaba yee: « Õŋa tɩ so'o faata. Kelɩ ka tɩ kʋ ʋ, ka 

faata lebɩg tʋn bʋn. » 8 Ka ba gbã'a ʋ kʋ, ka yiis ʋ pooɩ la tɩ lob 

bas. 
9 « Wela la, po-kãŋa dãana yʋ'ʋn ne ẽŋ welaa? Õ ne tɩna kʋ po

-gu'urɩpa, ka dɛ'ɛ pooka tɛk tɩs ni-sɛba. 10 Ya bʋ kãrɩm bal-kãne 

ka ba sob Wɩna'am gbãuŋ pʋʋɩ laa? 

“Kugu-kãne ka tãn-metɩpa zã'as la, 

kug-kãna lebig kug-kãne ke ka dooka mɔt pãŋ. 
11 La ẽne Zurãanna tʋʋm tʋm-kãŋa, 

ka tɩ yẽ ka la ẽ tʋm-yãlima tɩ tɩ.” » 
12 Ka ba da bɔɔt ye ba gbã'a a Yisa boyela ba mi'i ye õ sɩɩlɩme 

bam sɩɩlɩŋ-kãŋa. Amaa ka zot nirip berʋgʋ la dabɛɛm, ka ne ba 

bas ʋ ka gaat. 

Lampo yɔɔp yela 

(Matiye 22.15-22; Luk 20.20-26) 

13 Ka ba tʋm Farɩzẽ dɩm ne na'ab a Herood nirip ye ba tɩŋ tɩ 

bɔ'ɔs a Yisa bɔ'ɔs-sɛ'ɛ ka õ tɔ'ɔ tuu ka ba paam sɔt gbã'a ʋ. 14 Ka 

ba tɩna yel ʋ yee: « Kãrẽnsãama, tɩ mi'i ye fʋ ẽne yelsɩra dãan, 

ka bʋ zot niripa ninii. Ka bʋ gãasɩt niribaa, ka pa'an niripa 

ameŋa meŋa Wɩna'am sɔt ne ẽ sɛ'ɛm. Wela yela ka tɩ ye tɩ bɔ'ɔs 

ɩf bɩs yee la nat ye tɩ yɔ lampo tɩs na'ab a Sezaat bee la bʋ 

naraa? Tɩ yɔɔm bee tɩ da yɔɔmaa? » 15 Ka a Yisa bãŋ ye ba bɔɔt 

ye ba bẽr ʋ me, ka bɔ'ɔsɩ ba yee: « Bo ka ya bẽtɩ maa? Mɔɔrɩ 

la'af na ka m bɩs. » 16 Ka ba mɔt la'af la na tɩ ʋ. Ka a Yisa bɔ'ɔsɩ 

ba yee: « Anɔ'ɔn nindaa ne anɔ'ɔn yʋ'ʋrɩ gʋlɩs la'af la zugoo? » 

Ka ba lebɩs yee: « La ẽne na'ab a Sezaat. » 17 Ka a Yisa yelɩ ba 

yee: « Tɩsɩme na'ab a Sezaat sɛ'ɛne ẽ õ bʋn ka me tɩs Wɩna'am 

sɛ'ɛne ẽ Wɩna'am bʋn. » Ka a Yisa pã'aʋka di'i ba. 

Kũm vo'ot yela 

(Matiye 22.23-33; Luk 20.27-40) 

18 Ka Saduseyẽ dɩmma ne yet ye kũm kʋn vo'o la, ni-sɛba tɩɩ a 

Yisa ni na, ka bɔ'ɔs ʋ yee: 19 « Kãrẽnsãama, a Moyiis da sob yelɩ 

tɩ ye, so' ba'a-bii ya'a kpi ka bas ʋ pɔ'a, ka bʋpɔka bʋ dɔ'ɔ biiga, 

õ dɩm bʋpɔka dɔ'ɔ biis pʋrʋg ʋ ba'a-bii la yʋ'ʋt. 20 Ba'abiis 

ayɔpoɩ da be. Ka kpẽemma dɩ pɔ'a ka kpi ka bʋ dɔ'ɔ biiya. 21 Ka 

õ yẽ'eta nɔk pɔkõota, ka me kpi ka bʋ dɔ'ɔ biiya. Ka õne ta'alɩ 

atã' dãana me ẽŋ wela. 22 Ka bamb ayopoɩ la zã'asa dɩ bʋpɔka 

arakõ arakõ, ka kpi ka bʋ dɔ'ɔ biiga. Ka bʋpɔka me yʋ'ʋn kpi. 
23 Nannanna, kũm ya'a tɩ vo'e, anɔ'ɔn ne ẽ bʋpɔk-kãŋa sɩraa? 

Boyela bamb ayopoɩ la zã'asa da dɩ bʋpɔka. » 24 Ka a Yisa lebɩs 

yelɩ ba yee: « La kɛɩ ya ne bʋ wʋm Wɩna'am gbãuŋa ne yel 

sɛ'ɛmma bee Wɩna'am pãŋ ne ẽ sɛ'ɛmma, ke ka ya tuue? 25 Kũm 

vo'ot daata, bʋraas kʋn dɩ pɔ'aba, ka pɔ'ab me bʋ en sɩrɩba. 

Boyela ba zã'asa ne tɩ wãn wʋʋ malɛk-bane be Wɩna'am yirɩ ne 

ẽ sɛ'ɛmma. 26 Ya'a ẽne kũm vo'ot yela, ya bʋ kãrɩm a Moyiis ne 

gʋlɩs sɛ'ɛmmaa ? Daa-sɛ'ɛne ka õ da yẽ ka bũgum dɩt tutuuɩ la, 

Wɩna'am yel ʋ yee: “Mam ẽne a Abraham ne a Izaak ne a 

Zakɔɔb Wɩna'am.” 27 La pa'an yee ba kpelɩm vome Wɩna'am yiri, 

Boyela, Wɩna'am kɛ'ɛ ni-bane kpi la Wɩna'am, amaa õ ẽne ni-

bane vo la Wɩna'am. Ya sɩt tuuya paa.» 

Nɔɔt-zɛ'ɛlʋk-tɩta'ata yela 

(Matiye 22.34-40; Luk 10.25-28) 

28 Ka gbãʋŋmi'iripa nit arakõ ne wʋm ka a Yisa ne Saduseyẽ 

dɩmma wẽ'et nɔ-kpɛ'ɛma la, õ bãŋ ye a Yisa lebɩs ba ne yam 

tɔ'ɔm me, ka õ me lɛ'ɛl ʋ ka bɔ'ɔs ʋ yee: « Wɩna'am nɔɔt-zɛ'ɛlʋka 

zã'asa pʋʋɩ ne, õne sã'ane gatɩ ba zã'asaa? » 29 Ka a Yisa lebɩs yel 

ʋ yee: « Lane ẽ yelkpãn gat zã'asa ẽne yee: “Israel dɩma, 

kelesɩme. Tɩ Zurãan Wɩna'am maaa ẽ Zurãan. 30 Noŋɩme fʋ 

Wɩna'am so'one ẽe fʋ Zurãanna ne fʋ sũut zã'asa, ne fʋ sɩɩ 

zã'asa, ne fʋ yam zã'asa, ne fʋ pãŋ zã'asa.” 31 Ka lane pɛ'ɛs ayi 

dãana, ẽne yee: “Noŋɩme fʋ tɩrãan wʋʋ fʋ meŋa.” Nɔɔt-zɛ'ɛlʋk 

len kɛɩ gat bama ya'asa. » 32 Ka gbãʋŋmi'ita yel ʋ yee: « 

Kãrẽnsãama, la ẽne asɩra ka fʋ yel la. Wɩna'am ẽne arakõ maaa. 

Ka so' len kɛ'ɛ pɛ'ɛs ʋ zugoo. 33 A noŋ Wɩna'am ne fʋ sũut zã'asa 

ne fʋ yam zã'asa, ne fʋ pãŋ zã'asa, ka noŋɩ fʋ tɩrãan wʋʋ fʋ 

meŋa, lanna gat maana la buuri woo. » 34 Ka a Yisa ne yẽ ka õ 

lebɩs ne yamma, õ yel ʋ yee: « Fʋ bʋ zãa ne Wɩna'am so'olʋm. » 

Ka so' da bʋ len mɔt sũ-kpɛ'ɛʋŋ ne naane bɔ'ɔs a Yisa bɔ'ɔsʋgo. 

A Yisa bɔ'ɔsɩ ba Masɩya la yela 

(Matiye 22.41-46; Luk 20.41-44) 

35 Ka a Yisa da tɩ pa'an nirip Wɩna'am do-tɩta'arɩ la, ka bɔ'ɔsɩ 

ba yee: « Wela ka gbãʋŋmi'iripa yet ye Masɩya la ẽne a Daviid 

yaaŋaa? 36 A Daviid meŋ da yel ne Wɩna'am Sɩɩ-Sʋŋ pãŋ yee: 

“Tɩ Zurãan Wɩna'am yel mam Zurãan ye, 

zĩ'inime m dɩtɩʋŋ, 

halɩ ka m tɩ ke ka fʋ nɔ fʋ dataas la ne nɔba.” 
37 A Daviid meŋ ya'a bɔɔl a Masɩya la ye Zurãana, wela ka õ 

ne ẽe õ yaaŋaa? » Ka nirip berʋgʋ kelɩsɩrɩ õ pã'ata ne sũmasɩŋ. 

A Yisa ne sã'al nirip ne gbãʋŋmi'irip pa'alʋka yela 

(Matiye 23.1-36; Luk 20.45-47) 

38 Ka õ pa'alʋka pʋʋɩ la õ yel niripa yee: « Gu'usime ya meŋ ne 

gbãʋŋmi'iripa, ba ne bɔɔt ye ba gõom ne fu-bera dɛ'ɛsɩt nirip 

pʋ'ʋsʋk da'asɩ la. 39 Ba bɔɔtẽ na'am-baba Zuɩf dɩm pʋ'ʋsʋk dotɩ 

ne dɛ'ɛma ni, 40 ka pã'asɩt pakõp dɛ'ɛsɩrɩ ba ne mɔt sɛ'ɛl la zã'asa, 

ka pʋ'ʋsɩt pʋ'ʋs-wa'a ye niripa yẽ ba. Ba ne tɩ yẽ sɩbɩgɩt berʋgʋ 

berʋgʋ.» 

Pɔkõota pĩini la yela 

(Luk 21.1-4) 

41 Ka a Yisa zĩ'i kpɛ'ɛ Wɩna'am do-tɩta'at ligiri daka, ka bɩsɩt 

nirip ka ba ĩŋɩt ligiri. Ka arazak dɩm ĩŋɩt ligiri berʋgʋ. 42 Ka 

pɔkõot noŋ-dãan tɩna ĩŋ tãma ayi. 43 Ka a Yisa bɔɔl ʋ 

yã'aŋdolɩpa, ka yelɩ ba yee: « Asɩra ka m yetɩ ya ye pɔkõ-kãŋa 

ĩŋ ligiri berʋgʋ gãŋ niripa zã'asa. 44 Boyela arazak dɩmma yiisi 

ba ligi-sɛba ĩŋ, ka ke berʋgʋ. Ka õ, so'one ẽ noŋ-dãana, nɔk ʋ 

zãŋ zãŋ tɩs ka kpelɩm neem. » 

 

 



52 

13 

Wɩna'am do-tɩta'ata sã'ʋŋa yela ne dũniyã naat yela 

(Matiye 24.1-28; Luk 21.5-24) 

1 A Yisa ne da yit Wɩna'am do-tɩta'arɩ la, ka õ yã'aŋdolɩ arakõ 

yel yee: « Kãrẽnsãama, bɩsɩm kugu-bera ka ba nɔk me' do-

yãlɩma sɛ'ɛm. » 2 Ka a Yisa lebɩs ʋ yee: « Fʋ yẽ do-bet-bamaa? 

Baa kugɩt arakõ kʋn tɩ kpelɩm õ tɩrãan zugo. Ba ne gbi'i ba 

zã'asa bas. » 
3 Ka a Yisa da zĩ'i Oliiv zɔɔ la zuk bɩsɩt Wɩna'am do-tɩta'ata. Ka 

a Pɩyɛɛt ne a Zak ne a Zã ne a Ãdere maaa tɩɩ õ ni na. 4 Ka bɔ'ɔs 

ʋ yee: « Yelɩme tɩ daa-kãne daat ka lanna nam ne tɩ ẽŋe? 

Yelɩme tɩ zãbɩn-kãne pa'an ye la sãŋa paa na ka sɛ'ɛl woo ne 

maale? » 5 Ka a Yisa sɩŋ sã'alɩ ba yee: « Gu'usɩme, ka so' da 

pã'asɩ ya ka ya dol sɔ-be'ere. 6 Nirip berʋgʋ ne tɩ nɔk mam yʋ'ʋt 

tɩna ka so' woo wẽlɩg yel yee: “Maa ẽ a Masɩya la,” ka ke ka 

nirip berʋgʋ dol sɔ-be'et. 7 Ya ya'a tɩ wʋm tãp vuut, bee tãp 

labaat, da kee ka dabɛɛm kpẽ' yaa, boyela asee ka lanna nam 

zã'asa maale. Amaa la bʋ pa'an ye dũniyã naat wɩnne lannaa. 
8 Buuri ne zab ne buuri. Ka so'olʋm arakõ me ne zab ne õ 

tɩrãan. Ka tɩŋ ne dãm baba berʋgʋ, ka kom ne be. Lana nan ẽne 

namesʋka sɩŋɩt wʋʋ pɔ'ɔ-pʋʋ sa'ata. 9 Gu'usɩme ya meŋ, ka nirip 

ne gbã'a ya tɩŋ kooto ni. Ba ne bʋ'ʋ ya pʋ'ʋsʋk dotɩ. Ba ne mɔrɩ 

ya tɩŋ gomenanam ne na'anam tɔɔn, mam yela, ka ya ne tɔ'ɔ 

mam yela pa'alɩ ba. 10 La ẽne tɩlaɩ ye laba-sʋŋa deŋe mɔɔl 

dũniyã zã'asa pʋʋɩ ka naata sãŋa naa paa. 11 Ka ba ya'a tɩ gbã'a 

ya mɔt tɩŋ kooto ni, ya da deŋe fabɩn ne ya ne tɩ yel sɛ'ɛla. 

Amaa ya tɔ'ɔm sãŋa ya'a tɩ paa, ya tɔ'ɔm wʋʋ Wɩna'am ne ẽŋa 

ya sũrɩ ye ya tɔ'ɔm sɛ'ɛma, ka pã'a-kãne ka ya ye ya pã'a la kʋn 

yi ya meŋ nii, la ne yime Wɩna'am Sɩɩ ni na. 12 Ba'a-bii ne zãm õ 

ba'a-bii ka ba kʋ ʋ. Ka sãamnam me ne ẽŋe ba biis wela. Biis ne 

kɩ'ɩsɩ ba sãamnam ne ba manam nɔyã ka ke ka ba me kʋ ba 

sãamnam ne ba manam. 13 Nirip berʋgʋ ne kisi ya mam yʋ'ʋta 

yela. Ka ni-kãne ne mɔrʋg paa la ba'asʋka, õnna ne yẽ fãat. 
14 Ya ne tɩ yẽ bʋn-be'et sɛ'ɛne sã'am sɛ'ɛl woo, ka la be bal-

kãne bʋ nat ye la bee. (So'one kãrɩme la õ gbã'ame la gbĩn.) Ya 

ya'a tɩ yẽ wela, ni-bane be Zude tɩŋ so'olʋme la zom do zɔɔsɩ. 
15 Ka ni-kãne be gasuk zuk sigi zo ka da kpẽ' yiri nɔk sɛ'ɛla. 16 Ka 

ni-kãne be pooɩ zom ka da ye õ kul yiri tɩ nɔk ʋ fuugoo. 17 Ka 

dabɩs-banna, la ne ẽ took tɩs pɔ'ɔ-pʋʋs ne bi-manam. 18 Sosɩme 

Wɩna'am ka la da tɩ ẽ ɔɔt wɩnne. 19 Boyela, dabɩs-banna ni, to-

tɩta'at ne kpẽ' dũniyã, halɩ ka Wɩna'am ne maal dũniyã daarɩ tɩ 

paa zĩna, la nan zɩ'ɩ bee, ka malɩgɩm kʋn be ya'asa. 20 Ka 

Wɩna'am ya'a naan bʋ sɛɛ dabɩsa la kãlle, so' kʋn paam fãare. Ni

-bane ka õ gãas la yela ke ka õ sɛɛ dabɩsa la. 21 Ka so' ya'a yel 

ye, bɩsɩme ka a Masɩya la wãna, bee bɩsɩme ka õnna be kpe'e sa 

la, ya da sake. 22 Ni-bane ne tɩ wẽlɩg ye bam me ẽ a Masɩya la, 

ne ziri nɔrɛ'ɛsɩrɩpa ne ye bam dɛ'ɛsɩrɩ Wɩna'am nɔɔta ne tɩ tɩna, 

ka tʋm tʋʋm-yãlɩma ye ba ke ka ni-bane ka Wɩna'am gãŋa dol 

sɔ-be'et, ba ya'a ne yãŋ. 23 M deŋe pa'alɩ ya sɛ'ɛl woo, lanna la 

gu'usɩme. » 

A Yisa ne ẽ Nisaal Bii la lebʋka yela 

(Matiye 24.29-44; Luk 21.25-36) 

24 Ka a Yisa le yel yee: « Amaa to-kãŋa dabɩsa la ya'a tɩ gaare, 

wɩlɩŋ ne lebɩg lik ka wãrɩk me kʋn nee. 25 Ka wãrɩbibis ne yi 

agol li tɩŋe na. Bʋn-sɛbɩne be agol la zã'as ne miim. 26 Ka dũniyã 

nirip ne yẽ Nisaal Bii la ka õ dol sa-gbãna sigitã ne pãŋ-tɩta'at 

ne na'am. 27 Õ ne tʋm malɛknam ka ba la'as ni-bane ka Wɩna'am 

gãas la ne be dũniyã lʋga anaasɩ wã ni: tɔɔn ne yã'aŋ ne gobʋk 

ne dɩtɩʋŋ zã'asa. 
28 Zãmɩsɩme yam ne kaŋkãŋ yela. Õ wila ya'a tɩ busɩt vãmena 

la, ya mi'i ye sigit lɛ'ɛlɩya. 29 Wela me, ya ya'a tɩ yẽ ka sɛ'ɛne ka 

m yelɩ ya la zã'asa maan, ya ne bãŋ ye Nisaal Bii la lebʋk sãŋa 

lɛ'ɛlɩya, õ be za'anɔɔrɩ. 30 Asɩra ka m yetɩ ya ye, zamaan-kãŋa 

nirip zã'asa kʋn kpii, ka ya'a kɛ'ɛ yel-bama zã'asa maale. 31 Agol 

ne tɩŋ ne gaare, amaa mam tɔ'ɔmma kʋn malɩgɩm gaare. 32 Nit 

baa arakõ kɛɩ mi'i la daata bee la wɩnnee. Baa malɛkanam ne be 

Wɩna'am yirɩ la bee Bii laa, see Ba' la maaa. 33 Gu'usɩme sʋŋa ka 

gurɩ, boyela ya zɩ'ɩ daata ne la wɩnnee. 34 La wãnne wʋʋ bʋraa 

ne wẽe ka bas ʋ tʋmtʋmnep ka gu'ulɩ ba õ yit, ka torɩ ba tʋʋma, 

ka yel zã'a-nɔ gu'uta ye õ gut. 35 Gurɩ ka ya zɩ'ɩ sãŋ-kãne ka 

yidãana ne lepãa. Õ ne lepẽ zaam bee yʋ'ʋŋ-sʋsʋʋsee, bee 

bekɩkẽeʋgoo, bee bebeʋɩ nee, so' zɩ'. 36 Gu'usɩme, ka yidãana da 

tɩ di'i leb na yẽ ka ya gbĩsɩraa. 37 Mam ne yetɩ ya sɛ'ɛl la, lanna 

ka m yet nirip zã'asa, gu'usɩme. » 

14 

Ba ne ɛɛt sɔt ye ba gbã'a a Yisa la yela 

(Matiye 26.1-5; Luk 22.1-2; Zã 11.45-53) 

1 La da kpelɩm daba ayi ka Azʋ'ʋ bas kĩmisa la ne ẽ dabɩs-bane 

ka ba õbɩt bodobodo sɛ'ɛne ka ba bʋ ĩŋ dãbĩnna malʋŋ daat 

paa. Ka Wɩna'am maanmaal kpẽemnam ne gbãʋŋmi'iripa ɛɛt 

sɔya ye ba sɔ'ɔ gbã'a a Yisa kʋ. 2 Ka ba yel taaba yee: « Da keɩ ka 

tɩ ẽŋ wela malʋŋa tẽet wɩnnee, ka nirip da tɩ kɔ zaba ʋ yela. » 

Bʋpɔk so'one kpa'a kpaam sẽe a Yisa zuka yela 

(Matiye 26.6-13; Zã 12.1-8) 

3 A Yisa da bee a Simõ so'one da ẽ kʋkomma yiri Betani tɩŋe. 

Ba ne da be nina dɩtta, ka bʋpɔk tɩna ne alɩbatɩt kugɩt-kolɩbɩt ka 

õ pɛ'ɛl ne naad tirat-kpaam, ka õ ligiri zɔ'ɔ berʋgʋ. Ka ne õ vuk 

kolibita, ka kpa'a kpaamma sẽe a Yisa zuk. 4 Ka ni-sɛbɩne be 

nina la sũut furug. Ka ba yel taaba yee: « Bo ka bʋpɔka sã'am 

tirat-kpaamma welaa? 5 Ba naan tõ'on kɔɔsɩne la, ka la ligiri gãŋ 

tʋmtʋn yʋʋm-mum yɔɔt, ka nɔkɩ ligiri la tɩsɩ noŋ dɩm. » Ka ne 

ba zerɩg bʋpɔka halɩ. 6 Ka a Yisa yelɩ ba yee: « Kelɩ ne õ bãalɩm. 

Bo ka ya namesɩr ʋʋ? Õ maalɩ bʋn-sʋŋ tɩ mam. 7 Noŋ dɩm ne 

kpelɩm be ne ya daa woo ka daat-kãne zã'asa ka ya bɔɔt ya 

tõ'on sõŋe ba, amaa mam kʋn be ne ya daat woo nee. 8 Õ ẽŋe õ 

ne tõ'o sɛ'ɛl, õ ne kpa'a tirat-kpaam sẽe m niŋgbĩna la, õ deŋe 

ẽŋẽ sɛ'ɛne ka ba ye ba tɩ ẽŋẽ m muŋ daata. 9 Asɩra ka m yetɩ ya 

ye, dũniyã wã ni wɛʋŋ-kãne zã'asa ka ba ne tɩ mɔɔl laba-sʋŋa, 



56 

ba me ne tẽe tɔ'ɔs bʋpɔk-kãŋa ne ẽŋ sɛ'ɛl la. » 

A Zudas ne ɛɛt sɔt ye õ pa'al ka ba gbã'a a Yisa la yela 

(Matiye 26.14-16; Luk 22.3-6) 

10 Ka a Zudas Iskariɔt, ne ẽ a Yisa yã'aŋdolɩp pii ne ayi la nit 

arakõ la, tɩŋ Wɩna'am maanmaal kpẽemnam ni tɩ yel ye õ ne 

pa'alɩ ba ka ba gbã'a a Yisa. 11 Ba ne da wʋm õ ne yel sɛ'ɛla ka 

ba sũut mas. Ka ba sak ye ba ne tɩ ʋ ligiri. Ka a Zudas yʋ'ʋn ɛɛt 

sɔ-kãne ka õ ne nɔk ke ka ba gbã'a ʋ. 

A Yisa ne dɩtɩ Azʋ'ʋ bas kĩmisa dɩɩp ne õ yã'aŋdolɩpa yela 

(Matiye 26.17-25; Luk 22.7-14,21-23; Zã 13.21-30) 

12 Bodoboro ne bʋ ĩŋ dãbĩn kĩmisa la sɩŋ daata paaya. Daat-

kãnna ka ba kʋʋt pebibis ne ba dɩtɩ Azʋ'ʋ bas kĩmis la. Ka a 

Yisa yã'aŋdolɩpa bɔ'ɔs ʋ yee: « Fʋ bɔɔt ye tɩ tɩŋ ya ne tɩ tɛ'ɛb, ka 

fʋ dɩ daat-kãŋa dɩɩboo?» 13 Ka a Yisa tʋm ʋ yã'aŋdolɩp ayi ka 

yelɩ ba yee: «Tɩme tɩŋ pʋʋɩ la, ka ya ne tʋ'ʋs bʋraa ka õ zeet 

yoot ne kɔ'ɔm. Dolɩ ne õ, 14 tɩŋ tɩ kpẽ' yi-kãne ka õ kpẽ'etta, ka 

yel yidãana yee: “Kãrẽnsãam ye, dook-kãne ni ka õ ne õ 

yã'aŋdolɩpa ne dɩ kĩmisa la daat dɩɩpa be yaa?” 15 Õ ne pa'alɩ ya 

do-tɩta'at ka ba me sũ'ul ʋ tɩrãan zuk. Ka sɛ'ɛl woo be nina. 

Tɛ'ɛbɩme nina gurɩ ne tɩ.» 16 Ka õ yã'aŋdolɩpa yi tɩŋ tɩŋa pʋʋɩ tɩ 

yẽ ka sɛ'ɛl woo ẽ wʋʋ a Yisa ne yelɩ ba sɛ'ɛmma. Ka ba tɛ'ɛb 

Azʋ'ʋ bas kĩmisa nina. 
17 Zaam ne ma'a la, ka a Yisa ne õ yã'aŋdolɩp pii ne ayi la tɩna. 

18 Ka ba ne zĩ'i dɩtta , a Yisa yelɩ ba yee: « Asɩra ka m yetɩ ya ye 

ya nit arakõ õne dɩt ne mam kpela la ne pa'al ka ba gbã'a mam. 

» 19 Ka ba sũyã sã'am. Ka ba bɔ'ɔsɩr ʋ arakõ-rakõ yee: « La ẽne 

mam bee?» 20 Ka õ lebɩs yee: « La ẽne ya nirip pii ne ayi la sʋʋɩ 

nit arakõ, õne nu'uk ne tʋm sɛ'ɛl mam nu'uk laaɩ la. 21 Nisaal Bii 

ne kpi wʋʋ lane 

da gʋlɩs Wɩna'am 

gbãʋŋe sɛ'ɛmma. 

Amaa yel-be'et 

be õne ke ka ba 

gbã'a Nisaal Bii 

la zuk. Ba ya'a 

da bʋ dɔ'ɔ ne õo, 

la naan sõ'o tɩɩ 

ne õ. » 

Zurãan dɩɩpa yela 

(Matiye 26.26-30; Luk 22.14-20; 1 Korẽnt 11.23-25) 

22 Ba ne da dɩtta, ka a Yisa nɔk bodobodo ka pʋ'ʋs Wɩna'am 

barɩka ka gbẽ'es tɩs ʋ yã'aŋdolɩpa, ka yelɩ ba yee: « Dɛ'ɛme nɛ' 

dɩɩ, ka la ẽne mam niŋgbĩn. » 23 Ka õ nɔk bʋn nuuruk, ka pʋ'ʋs 

Wɩna'am barɩka, ka tɩsɩ ba, ka ba zã'asa nu la. 24 Ka õ yelɩ ba 

yee: « Ne'eŋa mamesɩtɩ mam zɩ-kãne ẽ nɔ-naat zɩ-sɛ'ɛne ne tɩ yi 

nirip berʋgʋ yela la. 25 Asɩra ka m yetɩ ya ye, mam kʋn len nu 

viyẽ tɩɩs wola kɔ'ɔ-kãŋa ya'asa, halɩ tɩ paa daat-kãne ka m ne len 

nu ʋ Wɩna'am so'olʋme. » 26 Ka ba yʋm yʋma na'asɩt Wɩna'am, 

ka yi wɛ'ɛ Oliiv zɔɔɩ. 

A Yisa deŋe tɔ'ɔsɩr a Pɩyɛɛt kɩ'ɩsʋka yela 

(Matiye 26.31-35; Luk 22.31-34; Zã 13.36-38) 

27 Ka a Yisa yelɩ ba yee : « Ya zã'asa ne zo ka bas mam, ka la 

gʋlɩs Wɩna'am gbãʋŋe yee: “Mam ne kʋ pe-kɩɩmma, ka pe'es la 

wɩrɩg.” 28 Ka m ya'a tɩ kpi ka vo'o, m ne deŋe ya tɔɔn tɩŋ Galile.» 
29 Ka a Pɩyɛɛt yel ʋ yee: « Halɩ baa ba zã'asa ya'a zo ka bas ɩf, 

mam kʋn bas fʋʋ.» 30 Ka a Yisa lebɩs yee: « Asɩra ka m yet ɩf ye, 

yʋ'ʋŋ-kãŋa, fʋ ne kɩ'ɩs ye fʋ zɩ' maam nɔ'ɔt atã' ka nɔraaʋk naan 

kaas nɔ'ɔt ayi. » 31 Ka a Pɩyɛɛt lebɩs ʋ yee: « Baa la ya'a ẽne ye m 

kpi ne fʋʋ, m kʋn malɩgɩm kɩ'ɩs ye mam zɩ' fʋʋ. » Ka ba zã'asa 

me yel wela. 

A Yisa ne pʋ'ʋs Wɩna'am Zɛsemane la yela 

(Matiye 26.36-46; Luk 22.39-46) 

32 Ka ba da paa bal-sɛ'ɛ ka la yʋ'ʋt bɔɔn Zɛsemane. Ka a Yisa 

yel ʋ yã'aŋdolɩpa yee: « Zĩ'inime kpela ka m tɩ pʋ'ʋs Wɩna'am. » 
33 Ka dol a Pɩyɛɛt ne a Zak ne a Zã tɩŋ. Ka õ sũut sã'am berʋgʋ 

ka õ namesɩt. 34 Ka õ yelɩ ba yee: « Mam sũut sã'ame halɩ, ka la 

wãnne ye m kpime la. Wela la, pa'ame kpela ka da gbĩsɩ nee. » 
35 Ka õ tɩŋ tɔɔn bɛ'ɛla, ka igil tɩŋe sos Wɩna'am ye to-kãŋa ya'a 

ne yãŋe gaat ka bas ʋ, õ ke ka la gaare. 36 Ka yel yee: «M Ba' fʋ 

tõ'o ẽŋ sɛ'ɛl woo. Yiisɩm namesʋk-kãŋa bas ka ke m. Amaa da 

ẽŋ mam bɔɔrʋm, ke ka fʋ bɔɔrʋmma maaa maale.» 37 Ka õ leb tɩ 

yẽ ka yã'aŋdolɩp atã' la gbĩsɩt, ka õ bɔ'ɔs a Simõ Pɩyɛɛt yee: « A 

Simõ, fʋ gbĩsɩtẽe? Fʋ kʋn yãŋ ne ka la yuu bɛ'ɛlaa? » 38 Ka õ yelɩ 

ba yee: « Basɩme gbẽem ka sosɩme Wɩna'am, ka makɩt da yãŋe 



59 

yaa. Sɩɩ la bɔɔt, amaa niŋgbĩʋŋa kɛ'ɛ pãŋa.» 39 Ka õ len leb ye õ 

tɩ sos Wɩna'am, ka tɔ'ɔ wʋʋ õ ne pa'a tɔ'ɔ sɛ'ɛmma. 40 Ka õ len 

leb na yẽ ka õ yã'aŋdolɩpa gbĩs, ka gbẽ'em wʋme ba halɩ. Ka ba 

zɩ'ɩ bane ne lebɩs ʋ sɛ'ɛl la. 41 Ka õ tɩŋ ka len leb nɔ'ɔt atã' dãan 

na, ka bɔ'ɔsɩ ba yee: «Ya kpelɩm vo'osɩt ka gbĩisiraa? La ba'asɩ 

ya, la win paaya ka ba ne nɔk Nisaal Bii la ĩŋ tʋʋm-be'et dɩm 

nu'usɩ. 42 Dɔɔme ka tɩ tɩŋ. Bɩsɩme, so'one ye õ pa'al ka ba gbã'a 

mamma wãna tɩnna.» 

A Yisa gbã'at yela 

(Matiye 26.47-56; Luk 22.47-53; Zã 18.3-12) 

43 Õ ne da nan kpelɩm tɔ'ɔta, ka a Zudas ne ẽe õ yã'aŋdolɩp pii 

ne ayi la nit arakõ la dol nirib berʋgʋ ka ba zãl sʋ'ʋlana ne 

balaya paa na. Wɩna'am maanmaalɩp kpẽemnam ne 

gbãʋŋmi'irip ne tɩŋa kpẽemnamma daa tʋme ba na. 44 So'one ye 

õ pa'al ka ba gbã'a ʋ la, pa'a deŋe yelɩ ba yee: « So'one ka m ye 

tɩ kɔk ʋ la, õnna la. Gbã'ame ne õ ka mɔrɩ ne õ sʋmeŋã tɩŋẽ. » 
45 Ka a Zudas paa na ka kpelɩm tɩŋ a Yisa ni tɩ yel ʋ yee: « 

Pa'ana » ka kɔk ʋ. 
46 Ka ba gbã'a ʋ ne 

pãŋ. 47 Ka ni-bane 

da zĩ'i kpɛ'ɛ ʋ la nit 

arakõ fɔɔ õ sʋ'ʋlaʋŋ 

kɛ' Wɩna'am 

maanmaalɩp 

kpẽemnam tɔɔn 



60 

dãan tʋmtʋn arakõ tʋbɩt W'i. 48 Ka a Yisa bɔ'ɔsɩ ba yee: « Ya tɩna 

ne sʋ'ʋlana ne balaya ye ya gbã'a m wʋʋ ẽne na'ayĩiãa? 49 Daat 

woo m daa be ne ya Wɩna'am do-tɩta'arɩ la ne m pa'an nirip, ka 

ya daa bʋ gbã'a maa. La ẽ yee bʋn-sɛ'ɛne da gʋlɩs Wɩna'am 

gbãʋŋa pʋʋ la ẽŋe. » 50 Ka õ yã'aŋdolɩpa zã'asa zo ka bas ʋ. 51 Ka 

dasãŋ so' daa lop fugobʋk dol ʋ. Ka ba da ye ba gbã'a ʋ. 52 Ka õ 

lop fugobʋka bas, ka zo bɛɛl. 

A Yisa ne be Wɩna'am maanmaal kpẽemnam tɔɔnna yela 

(Matiye 26.57-68; Luk 22.54-55,63-71; Zã 18.13-14,19-24) 

53 Ka ba mɔt a Yisa tɩŋ Wɩna'am maanmaal kpẽemnamma tɔɔn 

dãana yiri. Ka Wɩna'am maanmaal kpẽemnam ne tɩŋa 

kpẽemnam ne gbãʋŋmi'iripa zã'asa la'as na. 54 Ka a Pɩyɛɛt be 

yã'aŋ sa dol tɩ paa Wɩna'am maanmaal kpẽemma tɔɔn dãana 

yiri kpẽ' zakɩ, zĩ'i ne tʋmtʋmnepa ɔɔsɩt bũgum. 55 Ka Wɩna'am 

maanmaal kpẽemnam ne sarɩyakatɩba taaba zã'asa ɛɛt yel ba 

zeel a Yisa, ka yẽ sɔt kʋ ʋ, ka bʋ yẽe. 56 Ka ziri kasetɩp berʋgʋ 

wẽen tɩt a Yisa. Ka ne yet sɛ'ɛ la bʋ dol taabaa. 57 Ka ni-sɛba dɔɔ 

wẽlɩg yee: 58 « Tɩ wʋm ka õ yee: “M ne wã' Wɩna'am do-tɩta'ata-

kãne ka nisaalɩp me' la bas, ka me' ʋ daba atã' pʋʋɩ, ka la kʋn ẽ 

nisaalɩbɩ mee.” » 59 Amaa ba ne yel sɛ'ɛl la bʋ dol taabaa. 60 Ka 

Wɩna'am maanmaal kpẽemnamma tɔɔn dãana dɔɔ zɛ'ɛlɩ ba tɔɔn 

ka bɔ'ɔs a Yisa yee: « Fʋ bʋ mɔt lebɩsʋk ne ba ne yetɩ fʋ yela 

sɛ'ɛmmaa?» 61 Ka õ sĩn ka bʋ lebɩs sɛ'ɛla. Ka tɔɔn dãana len bɔ'ɔs 

ʋ yee: « Fʋʋ ẽ Masɩya, Wɩna'am õne ka tɩ do'osɩr ʋ yʋ'ʋta Bii 

laa?» 62 Ka a Yisa lebɩs yee: « Ẽe la ẽne mam.» Ka yee: « Ya ne 

yẽ Nisaal Bii la ka õ zĩ'i Wɩna'am so'one so'o pãŋa dɩtɩʋŋ, ka ne 

tɩ yẽ ka õ dol sa-gbãna sigitã. » 63 Ka tɔɔn dãana ãa ʋ fuuk ka yel 

yee: «Tɩ len bɔɔt kaset bo ya'asaa? 64 Ya wʋme õ ne tʋ' Wɩna'am 

sɛ'ɛmma.» Ka bɔ'ɔsɩ ba yee: «Ya gbã'a la welaa?» Ka ba zã'asa 

gbã'a yee: « õ nat ne kũm.» 65 Ka ba sɛba tʋbɩs nintõot ma'a ʋ ka 

pĩ'i ʋ nindaa ka wẽ' ʋ ne kukula ka yel ʋ yee: « Yelɩm so'one wẽ' 

ɩf la » Ka tʋmtʋmnep-bane gur ʋ la dɛ'ɛ ʋ, ka wẽ' ʋ pɛ'ɛs. 

A Pɩyɛɛt ne kɩ'ɩs ye õ zɩ'ɩ a Yisa la yela 

(Matiye 26.69-75; Luk 22.56-62; Zã 18.15-18,25-27) 

66 A Pɩyɛɛt da nam be ne zakɩ ka Wɩna'am maanmaal 

kpẽemnam tɔɔn dãan tʋmtʋn-pɔk tɩna 67 yẽ ʋ ka õ ɔɔsɩt bũgum, 

ka bɩs ʋ kɩɩ, ka yel ʋ yee: « Fʋ me da be ne a Yisa õne yi 

Nazarɛtã la.» 68 Ka a Pɩyɛɛt kɩ'ɩs yee: « Mam zɩ'ɩ ʋ, mam me bʋ 

bãŋe fʋ tɔ'ɔmma võore.» Ka yi tɩ zɛ'ɛ zã'anɔɔrɩ. Ka nɔraaʋk kaas. 
69 Ka tʋmtʋn-pɔka len yẽ ʋ, ka yel bane zĩ'i nina la yee: « Bʋra-

kãŋa ẽne a Yisa nit arakõ.» 70 Ka a Pɩyɛɛt len kɩ'ɩs. Ka la bʋ 

yuuge, ka ni-bane zĩ'i la yel a Pɩyɛɛt yee: « Sɩra fʋ ẽne ba nit 

arakõ. Fʋ me yime Galile na. » 71 Ka a Pɩyɛɛt yel yee: « Mam 

poya ye mam ya'a mi'i bʋra-kãne ka ya tɔ'ɔr ʋ yela la, Wɩna'am 

da basɩ maa. » 72 Lanna wɩn, ka nɔraaʋk len kaas nɔ'ɔt ayi dãan. 

Ka a Pɩyɛɛt tẽe a Yisa ne daa yel ʋ sɛ'ɛl la yee: « Fʋ ne kɩ'ɩs ye fʋ 

zɩ'ɩ mam nɔ'ɔt atã' ka nɔraaʋk naan kaas nɔ'ɔt ayi.» Ka õ sũut 

sã'am, ka õ kaasɩt. 

15 

Ba ne mɔrɩ a Yisa tɩŋ gomena tɔɔn dãan a Pɩlat tɔɔn yela 

(Matiye 27.1-2,11-14; Luk 23.1-5; Zã 18.28-38 15) 

1 Ka beeʋk ne yẽe la, 

Wɩna'am maanmaal 

kpẽemnamma ne tɩŋa 

kpẽemnam ne 

gbãʋŋmi'irip ne ni-bane 

da la'am be kooto la ni, 

gbã'a nɔɔt-arakõ, ka loo 

a Yisa mɔr ʋ tɩŋ a Pɩlat 

ni. 2 Ka a Pɩlat bɔ'ɔs a Yisa yee: « Fʋʋ ẽ Zuɩf dɩm na'apaa? » Ka õ 

lebɩs yee: « La ẽne fʋ ne yel sɛ'ɛma.» 3 Ka Wɩna'am maanmaal 

kpẽemnamma dõr ʋ ne yela berʋgʋ. 4 Ka a Pɩlat len bɔ'ɔs a Yisa 

ya'as yee: « Fʋ kʋn lebɩs sɛ'ɛlaa? Bɩsɩm yel-bama zã'asa ka ba 

nɔk zeen ne fʋʋ. » 5 Baa ne wela me a Yisa bʋ lebɩs sɛ'ɛla. Ka la 

di'i a Pɩlat. 

Ba da tɔ'ɔ a Yisa kũm yela kʋ 

(Matiye 27.15-26; Luk 23.13-25; Zã 18.39-19.16) 

6 Azʋ'ʋ bas kĩmisa wɩn woo, a Pɩlat da yɩtɩ yiis sãrega nit 

arakõ bas, so'one ka niripa bɔɔt. 7 La wɩnna nit arakõ da be 

sãrega ni ka õ yʋ'ʋt bɔɔne a Barabas. Õ ne ni-sɛba da la'as taaba 

dãm tɩŋa, ka kʋ nit, lanna ke ka ba gbã'a ba yo'. 8 Ka nirip 

berʋgʋ dɔɔ tɩɩ a Pɩlat ni na sos ʋ yee: « Ẽŋɩm wʋʋ fʋ ne yɩtɩ ẽt 



63 

sɛ'ɛmma tɩ tɩ. » 9 Ka õ bɔ'ɔsɩ ba yee: « Ya bɔɔt ye m yiis Zuɩf dɩm 

na'apa bas tɩ yaa? » 10 Boyela õ bãŋ ye la ẽne nennem yela ka 

Wɩna'am maanmaal kpẽemnamma gbã'a a Yisa na. 11 Amaa 

Wɩna'am maaanmaal kpẽemnamma keme ka nirip berʋgʋ yelɩ a 

Pɩlat yee: « Yiisɩme a Barabas bas tɩ tɩ.» 12 Ka a Pɩlat len bɔ'ɔsɩ 

ba ya'as yee: « Wela la, m ne ẽŋ bʋra-kãŋa ka ya bɔɔn ye Zuɩf 

dɩm na'apa welaa? » 13 Ka ba tãs yee: « Kpa'am õ tabɩl dapuura 

zuk.» 14 Ka a Pɩlat bɔ'ɔsɩ ba yee: « Õ tʋm bo ka la ẽ tʋʋm-

be'eree? » Ka ba kpelɩm tãsɩt pɛ'ɛsɩt yee: « Kpã'am õ tabil 

dapuura zuk. » 15 Ka a Pɩlat ne bɔɔt ye õ ẽŋ sɛ'ɛne mas niripa 

sũyã la yela õ yiisi a Barabas tɩ ba. Ka ne õ ke ka ba fɛɛb a Yisa, 

ka tɩ ba nɔɔt ye ba kpa' ʋ tabɩl dapuura zuk. 

Ba ne yaal a Yisa la yela 

(Matiye 27.27-31; Zã 19.2-3) 

16 Ka tãp-biis mɔr a Yisa kpẽ' gomena la zakɩ, ka bɔɔl tãp-biis-

bane kpelɩmma, ka ba zã'asa la'as. 17 Ka ba nɔk fu-zẽ'ʋk yɛɛl ʋ, 

ka nɔk gõ'os wʋgʋg na'am võk vugul ʋ. 18 Ka ba pĩ'il pʋ'ʋsɩr ʋ, 

ka yet yee: « Naa, Zuɩf dɩm na'abaa. » 19 Ka ba nɔk balaat wẽ' ʋ 

zuk, ka tʋbɩs nintõot maa ʋ, ka igil ʋ tɔɔn. 20 Ka ba ne yaal ʋ 

ba'as la, ba yɛɛ fu-kãne ka ba nɔkɩ yɛɛlɩ ne õ la ka lebɩs ʋ meŋ 

fuuka yɛɛl ʋ. Ka mɔr ʋ yi ye ba tɩ kpa' ʋ tabɩl dapuura zuk kʋ ʋ. 

Ba ne kpa' a Yisa kũm dapuura zuka yela 

(Matiye 27.32-44; Luk 23.26-43; Zã 19.17-27) 

21 Ba ne daa mɔrɩ a Yisa wɛ'ɛ la, ba daa tʋ'ʋsme Sirɛn bʋraa a 

Simõ ne ẽe a Alɛkɩzãdɩt ne a Rifus baaba. Õ daa yime pooɩ tɩn 

tɩŋ pʋʋɩ, ka tãp-biis la muk ʋ ka õ zee a Yisa kũm dapuura la. 
22 Ka ba mɔr a Yisa tɩŋ bal-kãne ka ba bɔɔn ye Gɔlɩgota la, (la 

gbĩn ẽne zuka-wãaŋ bal.) 23 Ka ba tɩ ʋ dãam ne gẽrɩg ne tɩɩm ka 

ba bɔn ye miir ka õ zã'as nuub. 24 Ka ba kpa' ʋ tabɩl dapuura 

zuk. Ka ne ba tor ʋ futa, ka bʋk ye ba bãŋ so' woo ne naane dɛ'ɛ 

fu-sɛ'ɛ. 25 La da ẽne beeʋɩ, keefa awaɩ wɩn, ka ba kpa' ʋ la. 26 Ka 

ba gʋlɩs tabɩl kũm dapuura la zuka yee: « Zuɩf dɩm Na'ap.» 

Lanne pa'an yee lanna yela ka ba kʋ ʋ. 27 Ka ba me kpa' na'ayĩis 

ayi kpɛ'ɛl ʋ 

ni. Ka arakõ 

be õ dɩtɩʋŋ ka 

a arakõ me 

be õ gobʋk. 

[ 28 Ba ẽŋ 

wela ka 

Wɩna'am 

gbã'ʋŋa ne 

yel sɛ'ɛla ẽŋe 

asɩra. Ba gʋlɩs 

yee: « Ba kãal ʋ pɛ'ɛs tʋʋm-be'et dɩm ni. »] 
29 Ka ni-bane dol nina gata tʋ'ʋr ʋ ka giriri ba zut ka yet yee: « 

Ẽhẽe, fʋʋ yet ye fʋ ne wã'a Wɩna'am do-tɩta'ata, ka len me' ʋ 

dab atã' pʋʋɩ la. 30 Fãame fʋ meŋ, ka sigi dapuura la ni na. » 
31 Wela me ka Wɩna'am maanmaal kpẽemnam ne gbãʋŋmi'iripa 

me pɔ'ɔ ʋ ka yet taaba yee: « Õ da fãa sɛba, ka kʋn yãŋ fãa õ 

meŋaa. 32 Õ ya'a ẽne a Masɩya la, Israel dɩm na'apa, õ sigim 

dapuura la zukã nannanna, ka tɩ yẽ ka sake. » Ka bane ka ba 

la'am kpa' ne õ tabɩl dapuura zuta, me tʋ'ʋr ʋ. 

A Yisa kũmma yela 

(Matiye 27.45-56; Luk 23.44-49; Zã 19.28-30) 

33 Ka lane tɩ paa nintɛɛŋsʋka, tɩŋa zã'asa da lebɩkẽ lik, halɩ tɩ 

paa wɩlɩŋ-kpɛ'ɛk. 34 Kefa atã' wɩnna ka a Yisa tãs ne koko-tɩta'at 

yee: « Eloyi, Eloyi lama sabaktani. » La gbĩn ẽnee: « Mam 

Wɩna'am, mam Wɩna'am boo ke ka fʋ basɩ maa?» 35 Ka bane zĩ'i 

nina la sɛba wʋm ka yee: «Kelɩgɩme ne. Õ bɔɔne a Eli.» 36 Bʋraa 

arakõ tɩŋ tɩ nɔk sɛ'ɛne fõot kɔ'ɔm los dã-mi'isʋgɩ tʋ kɩŋkã'arɩ zãk 

tɩ ʋ ye õ num, ka yet yee: « Kelɩ ka tɩ bɩs ye a Eli ne tɩna sigɩs ʋ 

bee. » 37 Ka a Yisa tãs ne koko-tɩta'at ya'as ka naan kpi. 
38 Ka fu-sɛ'ɛne be Wɩna'am do-tɩta'arɩ la beŋ bal-sʋŋa ãa zugi tɩ 

paa tɩŋe. 39 Ka tãp-biis kpẽemma zĩ'i a Yisa tɔɔnna ne yẽ ʋ ne 

kpi sɛ'ɛmma, yel yee: « La ẽne asɩra ye ni-kãŋa sɩt ẽne Wɩna'am 

Bii.» 40 Bʋpɔ'ɔ-sɛba me da zɛ'ɛ zãaʋ saɩ bɩsɩt. A Maari so'one yit 

Magɩdala, ne a Maari so'one ẽe a Zak-bil ne a Zooz ma la, ne a 

Salome da be ba sʋʋɩ. 41 A Yisa ne da be Galile la, banna da dol 

ʋ ka sõŋɩr ʋ. Pɔ'ɔb berʋgʋ bane da bɛɛl ʋ tɩ Zeruzalɛmma la me 

da be nina. 

Ba ne mum a Yisa la yela 

(Matiye 27.57-61; Luk 23.50-56; Zã 19.38-42 ) 

42-43 Ka bʋraa arakõ da be ka õ yʋ'ʋt bɔnne a Zozɛf ka yit 

Arimate, ka ẽ tɩŋa tɔɔngatɩpa nit arakõ, ka mɔt yʋ'ʋ-sʋŋ, ka me 

daa gut Wɩna'am na'amma tɩn na. Ba ne kʋʋ a Yisa daat-sɛ'ɛta 

daa ẽne Zuɩf dɩm vo'osuk daata tɛ'ɛbʋk daat. Ka zaam ne daa 

maata yela, lanna ka Zozɛf kpeŋ ʋ sũut tɩŋɩ a Pɩlat ni tɩ sos a 

Yisa kũmma. 44 Ka la di'i a Pɩlat õ ne wʋm ye a Yisa deŋɩm kpi 

sa la. Ka õ bɔɔl tãp-biis kpẽemma, ka bɔ'ɔs ʋ ye õ sɩt kpimee. 
45 Ka tãp-biis kpẽemma yel ʋ ye õ deŋɩm kpime. Ka a Pɩlat tɩɩ a 

Zozɛf nɔɔt ka õ nɔk kũmma. 46 Ka õ da' fu-gobʋk, ka sigis 

kũmma dapuura la zuk, ka nɔk fu-gobʋka pil ʋ, ka mɔr ʋ tɩŋ tɩ 

mum yɔ-kãne ka ba da 

deŋɩm tu tampĩi la. Ka 

bilig kug-tɩta'at libil 

yɔɔka nɔɔt. 47 A Maari 

so'one yit Magɩdala, 

ne a Maari ne ẽe a 

Zooz ma la da yẽ zĩ'i-

kãne ka ba mum a 

Yisa la. 

16 

A Yisa kũm vo'ota yela 

(Matiye 28.1-8; Luk 24.1-12; Zã 20.1-10 16) 

1 Ka Zuɩf dɩm vo'osʋk daat gaare, ka a Maari so'one yi 

Magɩdala ne a Zak ma a Maari, ne a Salome da' tɩrarɩ ne mɔt 

yũŋ-sʋŋ, ye ba tɩ ẽŋ a Yisa niŋgbĩʋŋa. 2 Ka Laha t-daat 

bekɩkẽeʋk, ka ba wɛ'ɛ yɔɔ la, 3 ka bɔ'ɔsɩt taaba sɔrɩ yee: « Anɔ'ɔn 

ne tɩ bilim kuguta yo'o yɔɔka tɩ tɩɩ?» 4 Boyela kuguta ẽne ku'u-

tɩta'at. Ka ba ne tɩ lɛ'ɛl la, ba yẽ ka kuguta deŋɩm bilig sa. 5 Ka 

ba kpẽ' yɔɔɩ la, ka yẽ dasãŋ ka õ yɛ' fu-pɛɛlɩk zĩ'i adɩtɩʋŋ. Ka ba 

yam ãk. 6 Ka õ yelɩ ba yee: « Da ke ka ya yam ãkɩ nee. Mam mi'i 

ye ya ɛɛtẽ a Yisa õne 

yi Nazarɛtã la, so'one 

ka ba daa kpa' 

dapuura zuk kʋ la. Õ 

vo'o ya, õ kɛ'ɛ 

kpelaa. Bɩsɩme bal-

kãne ka ba da gbã'al 

ʋ la, õ kɛ'ɛ ninaa. 
7 Tɩme tɩ yelɩ ne a 

Pɩyɛɛt ne õ yã'aŋdol taaba la yee: “Õ ne deŋe ya tɔɔn tɩŋ Galile. 

Nina ka ya ne yẽ õ, wʋʋ õ ne daa yelɩ ya sɛ'ɛmma.”» 8 Ka ba 

yam boɩ, ka ba niŋ kɩrɩt, ka yi yɔɔɩ la zoɩ, ka bʋ yel so' sɛ'ɛla 

boyela dabɛɛme daa mɔrɩ ba. 

A Yisa ne pa'al ʋ meŋ ne ni-sɛba la yela 

(Matiye 28.9-10; Zã 20.11-18) 

[ 9 A Yisa ne da vo'o lahat-daat bekɩkẽeʋka, õ deŋe nee õ meŋ 

pa'alɩ a Maari so'one yit Magɩdala la. Bʋpɔ'ɔk-kãnna ka sisiris 

ayɔpoɩ da dol ʋ ka a Yisa karɩ ba yiis la. 10 Ka õ tɩŋ tɩ yel ni-

bane da dol a Yisa la ne da fabɩn ka kaasɩta. 11 Ba ne wʋm ye a 

Yisa vo'oya la, ka a Maari õne yit Magɩdala yẽ õ la, ba daa bʋ 

sake. 

A Yisa ne nee ʋ meŋ pa'al ʋ yã'aŋdolɩb ayi la yela 

(Luk 24.13-35) 

12 Lanna yã'aŋ ka a Yisa nee õ meŋ pa'al ʋ yã'aŋdolɩb ayi ne 

daa wɛ'ɛ tɩŋ-kʋkpe'ẽŋa ka len kɛ'ɛ wʋʋ õ ne daa ẽ sɛ'ɛmaa. 13 Ka 

ba leb tɩ yelɩ ba taaba la ka ba bʋ sake. 

A Yisa ne nee ʋ meŋ pa'al ʋ yã'aŋdolɩp pii ne arakõ la yela 

(Mat 28.16-20; Luk 24. 36-49; Zã 20. 19-23; Tma 1. 6-8) 

14 Lanna yã'aŋ ka õ yã'aŋdolɩp pii ne arakõ la da dɩt, ka õ nee 

õ meŋ pa'alɩ ba. Ka zab ne ba, ba ne da bʋ tɩs sɩraa, ka kpeŋe ba 

sũut ka bʋ sak 

bane da yẽ õ ka 

õ voɩ la 

tɔ'ɔmmaa. 15 Ka 

yelɩ ba yee: « 

Tɩme dũniyã bal 

woo, ka mɔɔl 

laba-sʋŋa tɩs 

nirip zã'asa. 
16 Ka so'one ne tɩs sɩra, ka ke ka ba mi'is ʋ kɔ'ɔme, ne yẽ fãat. 

Amaa so'one zã'as ka bʋ tɩs sɩraa, Wɩna'am ne sɩbɩg ʋ, õ tʋm-

be'eta yela. 17 Bane tɩs sɩra la ne tʋm tʋʋm-yãlɩma ka la pa'an ye 

Wɩna'am mɔt pãŋ. Ba ne kat sisiris ka ba yi ka bas nirip mam 

yʋ'ʋta yela, ka pã'a pã'a-sãames. 18 Ba ya'a gbã'a wii bee ba ya'a 

nu yabʋk la kʋn ẽŋe ba sɛ'ɛla. Ba ne nɔkɩ ba nu'us pa'al 

bã'adnam zut, ka ba yẽ laafɩ. » 

A Yisa ne do Wɩna'am yirɩ la yela 

(Luk 24.50-53; Tʋʋma 1.9-11) 

19 Ka Zurãan a Yisa ne da tɔ'ɔsɩ ba ba'as la, Wɩna'am zãk ʋ tɩŋ 

õ yirɩ ka ke ka õ zĩ'i õ dɩtɩʋŋ. 20 Ka õ yã'aŋdolɩpa tɩŋ tɩ mɔɔl laba

-sʋŋa bal woo. Ka Zurãana mɔrɩ ba tʋm, ka ke ka ba tʋm tʋʋm- 

yãlɩma ka la pa'an ye ba mɔɔlʋka ẽ sɩra.] 

